
Formáli 

Mér þykir mjög mikilvægt að nemendum í grunnskólum líði vel í skólanum og vona ég í 

framtíðinni að einelti þrífist ekki í skólum landsins. Áhugi minn á því að rannsaka einelti 

varð til þegar ég vann B.Ed verkefnið mitt. Í því verkefni bjó ég til vefsíðuna 

www.neteinelti.is ásamt níu öðrum einstaklingum. Að loknu B.Ed námi fór ég að huga 

að meistararitgerðinni minni og var mér fljótt ljóst að ég vildi rannsaka einelti betur. Ég 

ákvað því að rannsaka hvernig skólinn bregst við einelti þegar upp koma eineltismál í 

grunnskólum. Áhugi minn á því að rannsaka það efni varð til þegar ég gerði forrannsókn 

fyrir meistaraprófsritgerðina í skyldufagi í meistaranáminu sem heitir Eigindlegar 

rannsóknaraðferðir 1 (MVS201F). Í þeirri rannsókn skoðaði ég upplifun þolenda eineltis 

á viðbrögðum starfsfólks skóla þegar eineltið átti sér stað. Niðurstöður þeirrar 

rannsóknar leiddu í ljós að þátttakendurnir töldu að skólarnir brugðust ekki við einelti á 

ábyrgan hátt og því ákvað ég að rannsaka í þessari ritgerð hvernig grunnskóli á 

höfuðborgarsvæðinu bregst við þegar upp kemur um einelti í skólanum.  

Leiðbeinandi verkefnisins var Halla Jónsdóttir aðjúnkt við Menntavísindasvið HÍ. 

Sérfræðingur var Gunnar Egill Finnbogason prófessor við Menntavísindasvið HÍ. Færi ég 

þeim mínar bestu þakkir fyrir faglega leiðsögn. Einnig vil ég þakka þátttakendum 

rannsóknarinnar fyrir að taka þátt í henni því án þeirra hefði þessi rannsókn ekki orðið 

til. Að lokum vil ég þakka fjölskyldu og samnemendum mínum fyrir að standa við bakið 

á mér og hvetja mig áfram í skrifum.  

Þetta lokaverkefni er samið af mér undirrituðum. Ég hef kynnt mér Siðareglur 

Háskóla Íslands (2003, 7. nóvember, http://www.hi.is/is/skolinn/sidareglur) og fylgt 

þeim samkvæmt bestu vitund. Ég vísa til alls efnis sem ég hef sótt til annarra eða fyrri 

eigin verka, hvort sem um er að ræða ábendingar, myndir, efni eða orðalag. Ég þakka 

öllum sem lagt hafa mér lið með einum eða öðrum hætti en ber sjálf(ur) ábyrgð á því 

sem missagt kann að vera. Þetta staðfesti ég með undirskrift minni. 

 

Reykjavík, September.__________________ 2016 

Harpa Ýr Ómarsdóttir 

http://www.neteinelti.is/

Ágrip  

Meistaraprófsritgerð þessi fjallar um hvernig grunnskóli á höfuðborgarsvæðinu vinnur 

gegn einelti. Unnið var út frá rannsóknarspurningunni: Hvernig vinnur grunnskóli á 

höfuðborgarsvæðinu gegn einelti?  

Höfundur athugaði hvernig nemendaverndarráð í ákveðnum grunnskóla vinnur gegn 

einelti í skólanum. Rannsókn um hvernig skóli vinnur gegn einelti er mikilvæg þar sem í 

reglugerð um ábyrgð og skyldur aðila skólasamfélagsins í grunnskólum (nr. 7/2011) 

segir að grunnskólar landsins eigi að hafa aðgerðaráætlun gegn einelti með virkri 

viðbragðsáætlun til þess að takast á við einelti. Því er mikilvægt að rannsaka hvort að 

grunnskólar fari eftir þeim lögum og hvernig þeir vinna gegn einelti. Einelti er 

viðurkennt samfélagsvandamál og hefur verið rannsakað um allan heim.  

Dan Olweus er virtur fræðimaður á sviði eineltis en hann skilgreinir einelti á þann 

veg að það feli í sér að einstaklingur verði fyrir síendurtekinni neikvæðri hegðun af 

hendi eins eða fleiri einstaklinga. Þessari neikvæðu hegðun er beitt viljandi og veldur 

þolandanum áverka og/eða vanlíðan.  

Rannsóknarsnið verkefnisins er fyrirbærafræðileg nálgun sem er nálgun innan 

eigindalegrar aðferðafræði. Rannsóknin fór fram í grunnskóla á höfuðborgarsvæðinu og 

tekin voru hálfopnar samræður við fimm einstaklinga sem starfa í grunnskólanum þar 

sem rannsóknin var framkvæmd. Þessir einstaklingar störfuðu í nemendaverndarráði í 

skólanum. Í samræðunum var athugað hvernig nemendaverndarráð vinnur gegn einelti 

í skólanum, bæði með forvarnarstarfi og hvernig brugðist er við þeim tilvikum eineltis 

sem upp koma. 

Niðurstöður rannsóknarinnar leiddu í ljós að samkvæmt stefnu grunnskólans þar 

sem rannsóknin fór fram sé reynt eftir bestu getu að koma í veg fyrir að einelti eigi sér 

stað. Unnið er eftir ákveðnu ferli þegar upp koma eineltismál og farið er eftir því þar til 

eineltið er ekki lengur til staðar. Lögð er áhersla á forvarnir og fræðslu til þess að 

fyrirbyggja að einelti eigi sér stað. Jákvæður skólabragur skiptir einnig gríðarlega miklu 

máli þegar unnið er að því að koma í veg fyrir einelti en þá skiptir til að mynda 

bekkjarstjórnun miklu máli. 

Abstract 

"We do not tolerate bullying, we take action and we are not afraid to" 

Prevention and response in primary school student protection against bullying. 

 

This masters thesis explores how a particular elementary school in the capital area 

deals with bullying. The research question is: How does an elementary school in the 

capital area deal with bullying? 

The author examined how the student protection council in a particular elementary 

school responds to bullying in the school. Exploration of this kind is important since the 

ordinance about responsibilities and duties of members of the school community in 

elementary schools (nr. 7/2011) states that all elementary schools in the country shall 

have an action plan and an active contingency plan against bullying. It is therefore 

crucial to examine if the elementary schools are following the ordinance, and how they 

react to bullying.  

Dan Olweus is a respected scholar in the field of bullying, who defines bullying as a 

person being constantly impacted by the negative behaviour of one or more 

individuals. The negative behaviour is deliberate and causes the victim injury and/or 

misery. 

The research format was a phenomenological approach, which falls within the 

scope of qualitative research. The research was done in an elementary school in the 

capital area, by way of semi-open interviews with five individuals on the student 

protection council in the school. The interviews explored how the council fights against 

bullying within the school, both with preventive actions and reactions to those bullying 

cases that arise. 

The findings show that the school policy is to try and make sure that bullying 

doesn‘t take place. They work according to a certain procedure when bullying cases 

arise and follow those procedures until the cases have been fully closed. The emphasis 

is on preventative action and education to prevent bullying. A positive school 

environment is also extremely important when trying to prevent bullying, and a big 

part of that is class management. 

1 Inngangur  

Í Aðalnámskrá grunnskóla (2011) kemur fram að grunnskólum landsins beri skylda til að 

koma sér upp heildstæðri stefnu og forvarnaráætlun til þess að fyrirbyggja og bregðast 

við einelti. Stefnuna eiga skólar að birta í skólanámskrá. Í reglugerð um ábyrgð og 

skyldur aðila skólasamfélagsins í grunnskólum (nr. 7/2011), segir að grunnskólar 

landsins eigi að hafa aðgerðaráætlun gegn einelti með virkri viðbragðsáætlun til þess að 

takast á við einelti. Þessi áætlun á að ná til starfsfólks skóla, til allrar starfsemi hans og 

til nemenda. Í henni skal koma fram hvernig skyldur skólans séu til þess fallnar að vinna 

gegn einelti með ábyrgum hætti og hvernig skólinn ætli að styrkja nemendur til þess að 

bera virðingu fyrir hvor öðrum, sýna samkennd, tillitssemi og grípa inn í þegar einelti á 

sér stað.  

Í þessari rannsókn var athugað hvernig grunnskóli á höfuðborgarsvæðinu vinnur 

gegn einelti. Rannsóknarspurningin er: Hvernig vinnur grunnskóli á 

höfuðborgarsvæðinu gegn einelti? Markmiðið með rannsókninni er að athuga hvernig 

sá grunnskóli þar sem rannsóknin fór fram vinnur gegn einelti í skólanum, hvernig 

grunnskólinn stuðlar að góðum skólabrag og hvernig vinnuferli nemendaverndarráðs er 

þegar upp kemur eineltismál í skólanum. Tilgangur rannsóknarinnar er að dýpka 

þekkingu á einelti og hvernig unnið er að því að stuðla að góðum skólabrag í 

grunnskóla. 

Framkvæmd var eigindleg rannsókn og notast var við fyrirbærafræði sem 

rannsóknarsnið. Þátttakendur í rannsókninni eru fimm einstaklingar sem starfa innan 

nemendaverndarráðs í skólanum þar sem rannsóknin var framkvæmd. Við gagnaöflun 

voru tekinar hálfopnar samræður við þátttakendur og fór gagnagreining fram með 

þemagreiningu. Nafnleyndar var gætt í rannsókninni og þátttakendum voru gefin 

dulnefni. Rannsóknin var tilkynnt til persónuverndar, en hún fellur ekki undir 

leyfisskylda vinnslu samkvæmt reglum nr. 712/2008 um tilkynningarskyldu og 

leyfisskylda vinnslu persónuupplýsinga (Persónuvernd, e.d). 

1.1 Bakgrunnur minn og tengsl við val á verkefni 

Stór hluti af því að líða vel í skólasamfélaginu er að tilheyra nemendahópnum og líða vel 

innan veggja skólans. Í grunnskólanum sem ég gekk í þegar ég var ung var mikið um 

einelti og hópaskiptingu meðal nemenda. Í bekknum sem ég var í ríkti ágætur 

bekkjarandi en þó voru tveir einstaklingar sem ekki fengu að vera hluti af hópnum og 

voru lagðir í einelti í skólanum. Ég var í hópi áhorfanda í eineltinu og var því ekki virkur 

gerandi en samt sem áður gerði ég ekkert til þess að stöðva eineltið sem átti sér þar 

stað. Eineltið sem átti sér stað á þeim tíma hefur alltaf haft áhrif á mig og hef ég oft 

hugsað til baka hvers vegna skólinn brást ekki betur við eineltinu og hvers vegna ég 

stóð ekki með þolendum.  

Þegar ég skrifaði B.Ed. ritgerðina mína fór ég aðra leið en margir samnemendur 

mínir og tók þátt í skapandi hópverkefni sem stóð til boða það árið. Í því verkefni 

mynduðum við 10 manna hóp og unnum verkefni um rafrænt einelti sem er algengt 

innan samfélagsins í dag. Við bjuggum til heimasíðuna www.neteinelti.is og er þar að 

finna forvarnarmyndband um rafrænt einelti auk þess sem heimasíðan beinist að 

nemendum, foreldrum og skólanum. Heimasíðan er mjög gagnleg til þess að leita 

upplýsinga um rafrænt einelti og hef ég nýtt hana í kennslu og fræðslu fyrir nemendur í 

starfi mínu sem kennari.  

Eftir að hafa unnið B.Ed. verkefnið jókst áhugi minn á að vinna gegn einelti og 

hvernig megi koma í veg fyrir það í grunnskólum landsins. Á vorönn 2015 gerði ég 

forrannsókn fyrir meistararitgerðina í námskeiði sem nefnist Eigindlegar 

rannsóknaraðferðir 1. Í því námskeiði gerði ég rannsókn á upplifun þolenda eineltis á 

viðbrögðum starfsfólks skóla þegar eineltið átti sér stað. Niðurstöður þeirrar 

rannsóknar leiddu í ljós að þeir þolendur sem ég tók viðtal við voru á þeirri skoðun að 

skólar brugðust ekki við einelti á ábyrgan hátt.  

 Í kennaranáminu fór ég í nokkra grunnskóla í vettvangsnám og tók eftir því hversu 

mismunandi var brugðist við einelti í hverjum grunnskóla fyrir sig. Einnig tók ég eftir því 

hvernig mismunandi andi ríkti í hverjum nemendahópi. Í einum þeim grunnskólum sem 

ég tók að mér forfallakennslu tók ég nær strax eftir því hversu góður skólabragur og 

starfsandi væri í skólanum. Með tímanum sem leið velti ég því fyrir mér hvernig 

starfsfólki skólans hefði tekist að skapa svona gott andrúmsloft innan veggja hans og 

hvernig brugðist var við einelti.  

Þegar ég fór að huga að lokaverkefni vissi ég að ég hafði áhuga á að afla mér meiri 

þekkingar á einelti og hvernig væri hægt að sporna gegn því í skólasamfélaginu. Þar sem 

góður andi ríkti innan veggja skólans þar sem ég starfaði ákvað ég að gera eigindlega 

rannsókn innan hans. Rannsóknin snýr að því hvernig brugðist sé við einelti í skólanum 

og hvernig starfsfólkið vinnur að því að stuðla að jákvæðum skólabrag.  

 

http://www.neteinelti.is/

1.2 Uppbygging ritgerðar 

Ritgerðinni er skipt upp í fimm kafla. Fyrsti kafli er inngangur þar sem farið er yfir 

hlutverk skóla þegar upp kemur eineltismál, hvernig rannsókn var framkvæmd, 

bakgrunn og tengsl mín við viðfangsefnið og markmið og tilgang rannsóknarinnar. 

Annar kafli er fræðilegur en í honum er fjallað um skilgreiningar eineltis, birtingarmynd 

eineltis, afleiðingar eineltis, hlutverk skóla og fyrirbyggjandi leiðir. Í þriðja kafla er fjallað 

um þá aðferðafræði sem nýtt var í rannsóknina en þeim kafla er skipt upp í 

rannsóknarsnið, gagnaöflun og nálgun, þátttakendur, siðferðisleg atriði og leyfi, 

réttmæti og trúverðugleiki, gagnasöfnun og gagnagreiningu. Í fjórða kafla er fjallað um 

niðurstöður rannsóknarinnar en þeim kafla er skipt upp eftir þeim þemum sem fram 

komu við gagnagreiningu rannsóknarinnar. Þau þemu eru eineltisferli eitt, eineltisferli 

tvö, fyrirbyggjandi leiðir, skólabragur og tíðni eineltis. Í kafla fimm má finna ályktanir og 

umræðu en þar má lesa vangaveltur mínar um rannsóknina auk þess sem þær eru 

tengdar við fræðilegar heimildir.  



11 

2 Fræðilegt yfirlit 

Í þessum kafla ritgerðarinnar verður fjallað um einelti út frá fræðilegum forsendum 

hugtaksins. Höfundur byrjar á því að skilgreina hugtakið innan fræðanna. Því næst er 

fjallað um birtingarmyndir eineltis og þar á eftir um þær afleiðingar sem það getur haft 

á líf einstaklinga. því næst verður fjallað um hlutverk og skyldur skóla í eineltismálum. 

Að lokum verður gerð grein fyrir þeim fyrirbyggjandi leiðum sem skólar geta nýtt til 

þess að koma í veg fyrir einelti og stuðla að góðum skóla- og bekkjarbrag.  

2.1 Skilgreiningar eineltis 

Einelti á sér stað meðal fólks án tillits til vitsmunaþroska, aldurs, stéttar, stöðu, 

efnahags eða búsetu. Einelti felur í sér ójafnan leik þar sem einn aðili eða fleiri hafa 

ítrekað níðst á öðrum aðila. Hvert tilvik um einelti er ólíkt (Kolbrún Baldursdóttir, 2012). 

Einelti á sér víðsvegar stað og finnst meðal annars í grunnskólum. Á Íslandi hafa verið 

framkvæmdar rannsóknir á tíðni eineltis og hafa þær leitt í ljós að einelti er ekki eins 

algengt hér á landi í samanburði við önnur lönd (Sveinn Eggertsson og Ása G. 

Ásgeirsdóttir, 2012). Þrátt fyrir það hafa þær leitt í ljós að um það bil einn af hverjum 

tuttugu nemendum í 6. bekk hafa orðið fyrir alvarlegu einelti (Sveinn Eggertsson og Ása 

G. Ásgeirsdóttir, 2012). 

Einelti er skilgreint samkvæmt íslenskri orðabók sem þrálátt áreiti tveggja eða fleiri 

úr eigin félagahópi t.d. með stríðni eða líkamlegu ofbeldi (Orðabanki íslenskrar 

málstöðvar, e.d.). Í öllum heiminum má finna rannsóknir tengdar einelti, þar sem það 

telst sem viðurkennt samfélagsvandamál (Olweus, 1993). Dan Olweus er virtur 

fræðimaður á sviði eineltismála og hefur hann rannsakað einelti á kerfisbundinn hátt 

síðan um árið 1970. Hann skilgreinir einelti á þann veg að þolandi þess verður fyrir 

þrálátri neikvæðri hegðun af völdum einstaklings eða hópi einstaklinga. Þessari 

neikvæðu hegðun beitir gerandi eineltis viljandi með þeim markmiðum að láta þolanda 

finna fyrir vanlíðan og/ eða áverka (Olweus, 1997). Hann segir einelti vera þegar 

einstaklingur veldur öðrum einstaklingi óþægindum eða tjóni viljandi með orðum 

sínum, líkamlegri snertingu eða á annan máta. Þegar einelti á sér stað er munur á styrki 

og valdi viðkomandi einstaklinga og á því þolandinn erfitt með að verja sig gegn 

neikvæða atferlinu eða er jafnvel varnarlaus gegn því (Olweus, 2002).  

Sharp og Smith skilgreina einelti einnig á þann hátt að ákveðin misbeiting valds eigi 

sér stað. Gerandinn vill því ráða yfir þolandanum og nýtir vald sitt til þess. Samkvæmt 

þeim er einelti langvarandi andlegt eða líkamlegt ofbeldi þar sem einstaklingur eða 

hópur þeirra níðast á einstaklingi sem ekki getur varið sig (Sharp og Smith, 2000). 

Salmivalli skilgreindi einelti sem árásargjarna hegðun þar sem einstaklingur eða hópur 

af einstaklingum útilokar, ræðst á eða niðurlægir ákveðna vanmáttuga manneskju 

(Salmivalli, 2010 ). Page og Page skilgreina einelti sem síendurtekið atferli og er 

markmiðið með því að meiða, láta þolanda finna fyrir vanlíðan eða niðurlægja hann. 

Einelti er því ofbeldi sem hefur slæmar afleiðingar fyrir þolanda þess og stendur það yfir 

í ákveðið tímabil (Page og Page, 2003). Höfundur styðst við framangreindar 

skilgreiningar á einelti í þessari rannsókn. 

Í skóla þar sem er mikið um einelti er mjög líklegt að annarskonar vandamál eigi sér 

einnig stað. Þau vandamál geta til að mynda verið samskiptaerfiðleikar og vanlíðan 

meðal einstaklinga (Guðjón Ólafsson, 1996). Þar sem einelti felur í sér vandamál í 

samskiptum er mikilvægt að inngrip feli í sér að börnum eru kennd jákvæð samskipti 

(Pepler, 2006).  

 

2.1.1 Mörkin milli stríðni og eineltis 

Allir einstaklingar eru ólíkir og börn eru engin undantekning. Börn geta túlkað ýmsa 

hluti á mismunandi vegu, til að mynda getur eitt barn upplifað stríðni án þess að það 

hafi áhrif á það en öðru barni getur þótt það niðurlægjandi og óþægilegt. Ef grín og 

stríðni er ofnotað getur verið um einelti að ræða. Einnig skiptir máli hvernig grín er um 

að ræða en þá getur t.d. unglingi þótt mjög óþægilegt ef gert er grín að holdafari eða 

útliti hans þar sem sjálfsmeðvitundin er mikil á þeim árum (Heimili og skóli, e.d.-a; 

Kolbrún Baldursdóttir, 2012). Page og Page (2003) segja að einelti sé frábrugðið stríðni 

með þeim hætti að það kemur fram í langvarandi og þrálátu einelti. 

Foreldrar og starfsfólk skóla þurfa því að vera vakandi fyrir allri stríðni sem fer fram 

á milli barna og ungmenna. Gagnlegt er að þeir skipti sér af stríðninni strax áður en hún 

hefur skaðleg áhrif á einstakling. Sá einstaklingur sem stríðir öðrum getur talið að 

aðeins sé um leik að ræða en sá sem verður fyrir henni tekur gjarnan undir hana til þess 

að tilheyra hópnum. Einstaklingurinn sem stríðir lítur gjarnan á sjálfan sig sem foringja 

hópsins og hefur oft með sér hóp viðhlæjenda. Því getur sá sem verður fyrir stríðninni 

leitað sér skjóls í því að einungis sé um grín að ræða. Stríðnin getur því oft á tíðum verið 

á gráu svæði þar sem sumir einstaklingar taka henni ágætlega en aðrir mjög illa. Sumir 

einstaklingar sætta sig við að vera strítt til þess að tilheyra hópnum þrátt fyrir að þykja 

stríðnin vera mjög óþægileg (Heimili og skóli, e.d.-a).  

Olweus (2002) segir að mikilvægt sé að fullorðnir séu vakandi fyrir því að hugsanlega 

geti verið um einelti að ræða þrátt fyrir að þeir einstaklingar sem eigi hlut að máli haldi 

því fram að einungis sé um grín eða gamnislag að ræða. Fullorðnir þurfi að vera vakandi 

fyrir því að hugsanlega sé um einelti að ræða og hinn minni máttar hafi verið þvingaður 

til þess að segja að einungis grín hafi átt sér stað. Það getur auðveldað fyrir þeim sem 

sinna eftirliti með börnum að gera sér grein fyrir nokkrum einkennum sem greina á milli 

gamnislags eða eineltis og alvöru slagsmála. Hugtakið gamnislagur felur í sér að tveir 

einstaklingar eða fleiri hrinda, kýla, hóta, elta eða reyna að takast á, á vingjarnlegan og 

leikandi máta en ekki á óvinveittan hátt. Þegar skoðaður er munurinn á gamnislag og 

alvöru slagsmálum eða einelti skipta „samskipti aðila“ og „tjáning og andrúmsloft“ 

höfuðmáli. Þeim sem taka þátt í gamnislag kemur yfirleitt vel saman og eru vinir en það 

birtist í samskiptum, viðhorfum og andrúmslofti þeirra almennt séð. Þegar um ræðir 

almenn slagsmál eða einelti skiptir jafnvægi í styrkhlutföllum höfuðmáli auk þess hvort 

atferlið sé endurtekið (Olweus, 2002).  

2.2 Birtingamynd eineltis 

Einelti hefur verið flokkað sem beint einelti og óbeint einelti. Þegar um beint einelti er 

að ræða er eineltið framkvæmt í formi líkamlegs- eða andlegs ofeldis og nýtir þá 

gerandinn barsmíðar eða stríðni til þess að niðurlægja þolandann. Óbeint einelti á sér 

stað þegar gerandi nýtir sér andlitstjáningu eða illt umtal til að ná sínu markmiði. Þegar 

einstaklingur er skilinn útundan getur einnig verið um óbeint einelti að ræða (Sveinn 

Eggertsson og Ása G. Ásgeirsdóttir, 2012). Rannsakendur hafa einnig nefnt fleiri flokka 

eineltis en má þá nefna kynferðislegt ofbeldi, efnislegt ofbeldi og einelti sem byggt er á 

kynþáttafordómum (Vanda Sigurgeirsdóttir og Sif Einarsdóttir, 2004).  

Undanfarin ár hefur orðið ör tækniþróun í heiminum og með þeirri þróun hefur 

komið fram ný birtingarmynd eineltis, rafrænt einelti. Rafrænt einelti felur í sér þegar 

einstaklingi er hótað, hann áreittur eða ögrað reglulega í gegnum síma, spjaldtölvu, 

samfélagsmiðla, tölvupóst eða á annan rafrænan hátt (Carvalho, Fisher, Mahdavi, 

Russell, Smith og Tippett, 2008; Cleemput og Vandebosch, 2008). Nafnleyndin spilar 

stórt hlutverk þegar um rafrænt einelti er að ræða en með nafnleynd er átt við að 

einstaklingur getur sent skilaboð nafnlaust sem getur reynst erfitt að rekja til baka. 

Þegar skilaboð eru send með þeim hætti eru þau oft á tíðum grófari þar sem 

einstaklingurinn sem sendir skilaboðin felur sig á bakvið internetið og telur að ekki sé 

hægt að rekja þau til hans (Li, 2007).  

Allir einstaklingar eiga í hættu á því að tengjast einelti einhvern tímann á einn eða 

annan hátt. Gerendur beins eineltis eru oftar strákar og leggja þeir gjarnan í einelti einir 

eða nokkrir saman í hóp og beita þeir oftast líkamlegu ofbeldi. Stúlkur nýta sér oft á 

tíðum óbeint einelti sem er erfiðara fyrir fullorðna að koma auga á. Algengt er að hópur 

geranda komi úr sama bekk eða árgangi og þolandinn. Þegar aldursmunur er á geranda 

og þolanda er hann oftast gerandanum í hag (Sharp og Smith, 2000).  

Gerendur leggja gjarnan í einelti til þess að ná ákveðnum markmiðum en þau geta til 

að mynda verið að ríkja yfir jafnaldrahópnum (Salmivalli, 2010). Á gelgjuskeiðinu getur 

verið meiri hætta á einelti hjá nemendum þar sem einstaklingar eru að reyna að finna 

hver staða þeirra er innan hópsins. Gerendur vilja gjarnan komast í hærri stöðu meðal 

jafnaldra og vera valdamiklir innan hópsins. Þeir niðurlægja þolanda til þess að reyna að 

sýna stöðu sína innan hópsins og eru oft óttalausir við að vera staðnir að verki. 

Fórnarlömb gerenda eru gjarnan undirgefin, óörugg og í lágri stöðu innan hópsins 

(Salmivalli, 2010).  

Þegar drengir leggja í einelti má rekja það til þriggja mögulegra ástæðna. Í fyrsta lagi 

hafa gerendur mótað með sér slæma afstöðu til veraldarinnar vegna deilna og 

ringulreiðar innan fjölskyldu þeirra. Því finna þeir nautn í því að láta öðrum einstaklingi 

líða illa. Í öðru lagi „auðgast“ gerendur á eineltinu andlega eða efnahagslega þar sem 

þeir ráða gjarnan yfir fórnarlambi sínu og fá þau til að mynda til þess að gefa sér 

verðmæti eða peninga. Einnig hafa gerendur fengið þolendur til þess að hnupla fyrir sig. 

Þeir geta einnig hækkað í áliti hjá einstaka jafnöldrum með því að sýna þessa 

árásarkenndu hegðun. Í þriðja lagi hafa rannsóknir leitt í ljós að gerendur hafa öfluga 

þörf til þess að stjórna og ráðskast með aðra (Olweus, 2002). 

2.3 Afleiðingar eineltis 

Allir einstaklingar geta tengst einelti einhvern tímann á lífsleiðinni annað hvort sem 

gerendur, þolendur eða áhorfendur. Einelti hefur gríðarlegar afleiðingar á líf allra sem 

viðkoma eineltinu (Sharp og Smith, 2000). Í þessum kafla verður farið yfir hvaða áhrif 

einelti hefur á þolendur, gerendur, þá sem eru bæði þolendur og gerendur og loks 

áhorfendur. 

2.3.1 Þolendur 

Einelti getur haft mikil áhrif á líf þolanda þess. Rannsóknir hafa verið gerðar á 

afleiðingum eineltis á þolendur og hafa þær meðal annars sýnt fram á tengsl milli þess 

að vera þolandi í einelti og geðrænna vandamála. Þolandi eineltis þjáist gjarnan af 

miklum kvíða, glímir við þunglyndi og hefur lítið sjálfstraust. Þolandi eineltis mætir oft á 

tíðum illa í skólann og getur glímt við sjálfsmorðshugsanir. Fjölmörg dæmi eru um að 

þolendur eineltis hafi framið sjálfsmorð vegna vanlíðan. Afleiðingar eineltis eru ekki 

einungis andlegar heldur geta þær einnig birst í líkamlegri heilsu þolanda. Höfuðverkur, 

kviðverkur, bakverkur, svefnerfiðleikar geta háð þolanda eineltis auk þess sem hann 

getur pissað undir á næturnar (Gini og Pozzoli, 2013). Í rannsókn sem Gini og Pozzoli 

framkvæmdu kom í ljós að þeir einstaklingar sem verða fyrir einelti eru að minnsta kosti 

tvisvar sinnum líklegri til þess að þjást af þessum líkamlegu kvillum sem nefndir eru hér 

að ofan heldur en aðrir jafnaldrar þeirra. Það kom einnig í ljós að drengir sem eru lagðir 

í einelti eru líklegri til þess að þjást af líkamlegum einkennum heldur en stúlkur (Gini og 

Pozzoli, 2013). 

Rannsóknir hafa leitt í ljós að samsvörun er á milli þess að vera þolandi eineltis og 

andlegra, félagslegra og líkamlegra vandamála. Þolendur eineltis geta fundið fyrir kvíða 

við að mæta í skólann og námsárangur þeirra getur versnað. Börn sem eru lögð í einelti 

aðlagast gjarnan umhverfi sínu verr félagslega, hafa lítið sjálfsmat, finna frekar fyrir 

þunglyndi, eru hlédræg, einmana og kenna gjarnan sjálfum sér um eineltið. Þær 

neikvæðu afleiðingar sem einelti hefur í för með sér fyrir þolanda eru ekki einungis 

bundnar við huglægt mat hans á því heldur telja aðrir nemendur að fórnarlömb eineltis 

líði verr en þeim sem ekki eru lagðir í einelti í skólanum. Einelti er gjarnan orsakavaldur 

sálrænna erfiðleika þolanda en það leiðir gjarnan til þunglyndis, félagsfælni og 

neikvæðrar sjálfsmyndar. Þessir sálrænu erfiðleikar sem nefndir eru hér að ofan geta 

einnig verið orsakavaldur eineltisins en með því er átt við að börn sem skera sig úr á 

einhvern hátt eru líklegri til þess að verða þolendur eineltis. Einnig geta börn sem sýna 

til að mynda einkenni ofvirkni, einhverfu og kvíða orðið fyrir einelti (Sveinn Eggertsson 

og Ása G. Ásgeirsdóttir, 2012). Rannsókn sem gerð var á unglingum sem leituðu eftir 

sálfræðiþjónustu í Bretlandi leiddi í ljós að 70% þeirra þjáðust af þunglyndi vegna 

eineltis (Salmon , James, Cassidy og Javaloyes, 2000).  

Gerendur sækjast eftir fórnarlömbum sem eru óöruggari í samskiptum en aðrir 

einstaklingar, eiga auðvelt með að fara að gráta og hafa einkenni kvíða. Þeir sækjast 

einnig í þá einstaklinga sem eru viðkvæmir, hljóðlátir og varkárari en aðrir. Þolendur eru 

gjarnan skömmustulegir og hafa tilhneigingu til þess að líta á sig sem misheppnaða 

manneskju (Olweus, 1993). Einstaklingur sem verður fyrir einelti er mjög vansæll og 

getur veran í skólanum reynst honum þungbær. Þolandi á gjarnan enga vini og er 

einmana og yfirgefinn í skólasamfélaginu. Eineltið getur haft slæmar afleiðingar á 

námsárangur þolanda og einbeitingu hans í náminu. Margir þolendur eineltis finna fyrir 

streitueinkennum eins og martröðum og kvíðaköstum. Sum börn sem verða fyrir einelti 

reyna að forðast eineltið með því að mæta ekki í skólann og þora gjarnan ekki út fyrir 

heimilið sitt. Þeir einstaklingar sem sem þolað hafa þrálátt einelti eru líklegri til þess að 

þjást af þunglyndi og kvíða á fullorðinsárum (Sharp og Smith, 2000). 

Drengir sem eru þolendur í einelti eru oft á tíðum líkamlega slakari en jafnaldrar 

þeirra og viðhorf þeirra til ofbeldis er neikvætt. Þeir mynda gjarnan sterkt samband við 

foreldra sína og þá sérstaklega við móður. Kennarar hafa lýst sambandi þeirra við 

móður á þann hátt að hún ofverndi þá gjarnan og getur það verið bæði orsök og 

afleiðing eineltisins (Olweus, 1993).  

2.3.2 Gerendur 

Einelti hefur ekki einungis áhrif á líf þolenda heldur getur það haft gríðarleg áhrif á líf 

gerandans. Gerendur í einelti eiga oft erfitt með að einbeita sér í skólanum og gengur 

þeim gjarnan ekki eins vel í skóla og jafnöldrum. Mótþrói, árásargirni og hvatvísi er 

einkennandi hjá einstaklingum sem leggja í einelti. Gerendur eiga oft erfitt með að 

stjórna tilfinningum sínum og sýna oft einkenni þunglyndis (Sveinn Eggertsson og Ása G. 

Ásgeirsdóttir, 2012). Gerendur eineltis eiga einnig oft erfitt með að sýna samúð, 

tilfinningar, félagsfærni og jákvæða leiðtogahæfni. Þeir koma síður með eðlilegar 

lausnir á vandamálum og eiga erfitt með að standast hópþrýsting (Pepler, 2006). 

Rannsóknir hafa sýnt fram á tengsl milli þess að vera gerandi í einelti og því að tengjast 

afbrotum og ofbeldi síðar á lífsleiðinni. Einnig hafa þær sýnt fram á að gerendur gerast 

oftar sekir síðar á ævinni um kynferðislegt áreiti og ofbeldi gegn börnum, öldruðum og 

mökum heldur en þeir sem ekki hafa lagt í einelti (Sveinn Eggertsson og Ása G. 

Ásgeirsdóttir, 2012). Rannsakendur álykta að árásargjörn hegðun í æsku geti leitt til 

árásargjarnar hegðunar og hegðunarvandamála síðar á ævi einstaklings (Griffin og 

Gross, 2003).  

Olweus framkvæmdi langtímarannsókn þar sem hann skoðaði tíðni afbrota frá 16 til 

24 ára aldurs. Í henni kom fram að afbrotatíðni gerenda var fjórum sinnum hærri en hjá 

þeim sem ekki voru gerendur í einelti á unglingsárum. Einnig kom í ljós að 55% 

einstaklinga sem höfðu verið gerendur í einelti á unglingsárum höfðu hlotið refsingu 

fyrir afbrot einu sinni eða oftar fyrir 24 ára aldur. Þá kom fram að 36% gerenda höfðu 

verið sakfelld fyrir að minnsta kosti þrjá glæpi á þessu 8 ára tímabili. Niðurstöður 

rannsóknarinnar sýna fram á að gerendur þróa með sér alvarleg andfélagsleg vandamál 

síðar á lífsleiðinni (Olweus, 2011).  

Rannsóknir hafa einnig sýnt fram á það að gerendur eineltis eru um fimm sinnum 

líklegri til þess að drekka áfengi fyrir lögskyldan aldur og um sjö sinnum líklegri til þess 

að neyta eiturlyfja en jafnaldrar þeirra (Pepler, Craig, Connolly og Hendersson, 2001). 

2.3.3  Þolendur og gerendur  

Könnun á heilsu og hegðun barna á skólaaldri sem var framkvæmd af WHO (World 

Health Oraganization) í 35 löndum leiddi í ljós að 11% einstaklinga voru gerendur í 

einelti og 11% einstaklinga voru þolendur í einelti (Craig og Harel, 2004). Rannsóknir 

hafa einnig sýnt fram á að 4-6 % einstaklinga eru bæði gerendur og þolendur í einelti 

(Haynie, Nansel, Eitel og Simons-Morton 2001; Nansel, Overpeck, Pilla, Ruan og Simons-

Morton, 2001). Rannsóknir hafa almennt sýnt að þeir einstaklingar sem eru bæði 

þolendur og gerendur í einelti eru í meiri hættu á að þjást af þunglyndi heldur en þeir 

sem eru einungis þolendur eða gerendur (Kaltiala-Heino, Rimpela, Rantanen og 

Rimpela, 2000). Einnig hafa rannsóknir sýnt fram á að börn sem eru gerendur og 

þolendur í einelti eiga í enn meiri hættu að þjást af kvíða heldur en þeir sem eru 

einungis gerendur eða þolendur (Kaltiala-Heino, Rimpela, Rantanen og Rimpela, 2000). 

Rannsókn sem var framkvæmd í Svíþjóð þar sem lagðir voru fyrir spurningalistar 

fyrir 2.915 fjórtán ára einstaklinga leiddi í ljós að fylgni er á milli ofbeldis á götum 

borgarinnar og þeirra sem eru gerendur eða gerendur og þolendur í einelti. Þegar 

skoðuð var tíðni drengja sem voru gerendur eða gerendur og þolendur kom í ljós að 

63% þeirra sýndu einnig ofbeldishegðun fyrir utan skólann en einungis 3% þeirra sem 

ekki voru gerendur í einelti. Þegar tíðni stúlkna í sömu aðstöðu var skoðuð kom í ljós að 

17% þeirra sem voru gerendur eða gerendur og þolendur sýndu ofbeldishegðun fyrir 

utan veggi skólans en aðeins 2% þeirra sem ekki voru gerendur í einelti. Niðurstöður 

leiddu einnig í ljós að helmingur drengjanna sem voru gerendur eða gerendur og 

þolendur voru með vopn á sér á götum borgarinnar. Þegar stúlkurnar voru skoðaðar í 

þessu samhengi hafði einn fjórði þeirra vopn á sér á götum borgarinnar. Einnig var skýr 

fylgni hjá báðum kynjum að vera gerandi eða gerandi og þolandi í einelti og því að 

hanga úti á nóttunni. Niðurstöður rannsóknarinnar leiddu því í ljós að þeir sem leggja í 

einelti eða eru bæði þolendur og gerendur eineltis tengjast aukinni hættu á að stunda 

ofbeldi á götum borgarinnar á næturnar (Andershed, Kerr, Stattin, 2001). 

 

2.3.4 Áhorfendur 

Rannsóknir hafa leitt í ljós að áhorfendur eru á staðnum þegar einelti á sér stað í 85- 

88% tilfella (Salmivalli, 2010 ). Því er vert að huga að því hvers vegna áhorfendur koma 

ekki oftar þolanda til hjálpar. Hlutverk áhorfenda í eineltinu getur haft slæmar 

afleiðingar í för með sér. Það fer mikill tími og orka hjá áhorfendum að forðast það að 

lenda sjálfur í einelti af hálfu gerandans og því getur námsárangur þeirra versnað þar 

sem þeir eru stöðugt á varðbergi. Einnig geta þeir verið óöruggir og hræddir um að 

verða næsta fórnarlamb gerandans. Óttinn og óöryggið veldur því að áhorfendur standa 

ekki alltaf upp fyrir þolanda og stöðva eineltið (Dupper, 2003).  

Til eru fjórar tegundir af hlutverki áhorfenda og eru þær skilgreindar sem 

aðstoðarmenn geranda, styrkjandi geranda, utanaðkomandi og verjandi þolanda. 

Aðstoðarmenn gerenda styðja gjarnan við bakið á geranda. Styrkjendur gerenda sýna 

jákvæð viðbrögð við hegðun gerandans til að mynda með því að klappa eða hlæja. 

Utanaðkomandi dregur sig frá þeim aðstæðum þar sem eineltið á sér stað. Verjandi 

þolanda stendur upp fyrir þolanda þegar eineltið á sér stað. Viðbrögðin hjá verjanda 

þolanda eru mjög mikilvæg og sú aðferð sem virkar best til þess að stöðva einelti vegna 

þess að með því að standa með þolanda fær gerandinn neikvæð viðbrögð við eineltinu 

(Salmivalli, 2010). Rannsóknir hafa leitt í ljós að með því að standa með og hjálpa 

þolandanum þegar eineltið á sér stað getur það stöðvað eineltið. Einnig hafa þær leitt í 

ljós að ef þolandinn hefur einn eða tvo bekkjarfélaga sem standa með honum þegar 

eineltið á sér stað þjáist hann af minni kvíða, þunglyndi og er með hærra sjálfstraust 

heldur en þeir þolendur sem hafa engan sem stendur með þeim (Salmivalli, 2010).  

Rannsókn sem var framkvæmd í Finnlandi á nemendum í 6. til 8. bekk leiddi í ljós að 

einungis 17-20% nemenda komu þolanda til hjálpar þegar eineltið átti sér stað. Þeir 

sem styrktu eða hjálpuðu geranda í eineltinu voru 20-29% og þeir sem drógu sig úr 

aðstæðum þar sem einelti átti sér stað voru 26-30%. Rannsóknir hafa sýnt fram á að 

áhorfendur telja rétt að standa með þolanda þegar eineltið á sér stað og jafnvel ætla 

sér að gera það en eitthvað hindri að þeir geri það (Salmivalli,2010). Salmivalli (2010) 

segir að ástæðan fyrir því að áhorfendur standi ekki með gerandanum geti verið að 

þeim þyki ekki vera þeirra skylda að hjálpa honum vegna þess að hinir áhorfendurnir 

gera það ekki. Einnig þegar óbeint einelti á sér stað geta áhorfendur talið sér trú um að 

einungis grín sé að ræða. Önnur ástæða getur verið sú að þolandinn láti sem honum líði 

ekki illa undan orðum gerandans. Áhorfendur geta einnig verið að tryggja stöðu sína 

innan bekkjarins og því ekki viljað hjálpa þolandanum (Salmivalli, 2010).  

Hawkins, Pepler og Craig (2001) framkvæmdu rannsókn á 58 börnum, 37 strákum 

og 21 stelpu í 1. til 6. bekk. Þeir komust að því að áhorfendur eru á staðnum í 88% 

tilfella þegar einelti á sér stað en einungis 19% grípa inn í eineltið. Niðurstöður leiddu 

einnig í ljós að drengir voru líklegri til þess að grípa inn í eineltið hjá öðrum drengjum og 

stúlkur hjá öðrum stúlkum. Þegar skoðuð var tíðni þeirra sem steig upp fyrir þolanda 

voru það 61% drengja en 39% stúlkna. Inngripið við eineltinu tók allt frá einni sekúndu 

upp í 58 sekúndur og leiddu niðurstöður í ljós að áhorfendur gátu stöðvað eineltið á 10 

sekúndum í meira en tvo þriðju skipta þegar einelti átti sér stað. Niðurstöður leiddu 

einnig í ljós að inngripið hjá stúlkum í formi munnlegrar ábendingar var 47,6% en hjá 

drengjum 19%. Inngripið við eineltinu í formi líkamlegrar árásar var 19% hjá stúlkum en 

22% hjá drengjum. Einnig nýttu strákar sér bæði munnlegar ábendingar og líkamlegar 

árásir í 19% tilfella þegar inngrip við einelti átti sér stað. Niðurstöður leiddu einnig í ljós 

að ef eineltið var stöðvað á árásargjarnan hátt hafði það jafn mikil áhrif og ef það var 

stöðvað á óárásargjarnan hátt. Því er mikilvægt að brýna fyrir börnum að skynsamlegra 

sé að stöðva einelti ekki á árásargjarnan hátt þar sem árásarhneigð hefur ekki jákvæð 

áhrif á einstaklinga (Hakins, pepler og Craig, 2001). 

Rannsókn sem var framkvæmd í Ástralíu þar sem skólabörn voru látin svara 

spurningalista kom í ljós að áhorfendur tilkynna sjaldan um einelti þegar þeir verða vitni 

af því. Rannsóknin leiddi einnig í ljós að strákar leggja oftar í einelti en stelpur. 

Niðurstöður leiddu enn fremur í ljós að áhorfendur höfðu misjafnar skoðanir á því hvort 

forráðamenn, vinir eða kennarar höfðu væntingar til þeirra um að grípa inn í einelti 

þegar þeir yrðu vitni af því. Nemendurnir töldu að vinirnir hefðu minnst áhrif á inngrip í 

einelti en kennari þeirra mest áhrif. Niðurstöður leiddu einnig í ljós að viðhorf nemenda 

var frekar að vilja hjálpa þolanda en styðja við hegðun geranda (Rigby, 2005). 

2.4 Einelti í grunnskólum 

Rannsóknir hafa sýnt fram á að einelti þrífst gjarnan á skólatíma (Olweus, 1993; 

Menntamálaráðuneytið, 2009). Skólalóðin er einn þeirra staða þar sem einelti á sér 

stað og hafa rannsóknir leitt í ljós að 60- 70 af hundraði allra nemenda sem hafa orðið 

fyrir einelti segja að það hafa átt sér stað á skólalóðinni (Olweus, 2002). Aðrir algengir 

staðir þar sem einelti þrífst eru búnings- og sturtuklefar, leikfimissalir, á göngum 

skólans, í kennslustofum og þegar einstaklingur er á leiðinni heim úr skólanum (Olweus, 

2002; Sharp og Smith, 2000). Helsti staðurinn þar sem einelti á sér stað á meðal yngri 

nemenda er í frímínútum og hefur komið í ljós að þrír fjórðu hlutar þolenda verða fyrir 

einelti þar (Sharp og Smith, 2000). Því er mikilvægt að fylgjast vel með þeim 

hættusvæðum sem gætu verið á skólalóðinni en þau geta til að mynda verið utan 

sjónmáls eins og í kringum stór leiktæki eða fyrir aftan skýli eða kennslustofur. Einnig er 

mikilvægt að starfsfólk skóla sem fylgist með í frímínútum fái upplýsingar um hverjir eru 

hugsanlegir gerendur eða þolendur og fylgist náið með þeim. Mikilvægt er að þeir sem 

eru í gæslu í frímínútum fái upplýsingar um hverjir eru gerendur og þolendur í einelti en 

þannig geta þeir t.d. athugað hvort að inngrip skóla í einstökum málum hafi borið 

árangur. Gagnleg leið til að stöðva einelti er að þeir sem sinna gæslu segi geranda að 

fylgst sé með honum en líklegra er að gerandi hugsi sig tvisvar sinnum um áður en hann 

leggur í einelti ef hann veit að fylgst er með honum (Sharp og Smith, 2000). Hvetja þarf 

einnig starfsfólk gæslu til að fylgjast sérstaklega vel með þeim einstaklingum sem halda 

sig utan félagahópsins þar sem þeir einstaklingar eru líklegri til þess að verða 

fórnarlömb eineltis. Þeir sem sinna gæslu eiga að minna nemendur oft á að einelti sé 

ekki liðið í skólanum og það sé brot á skólareglum. Þrátt fyrir að starfsmenn gæslu geri 

sitt besta til þess að kom í veg fyrir einelti á skólalóðinni er líklegt að ekki sé hægt að 

kom í veg fyrir öll tilvik eineltis sem eiga sér þar stað. Því er mikilvægt að samræmi á 

milli starfsfólks sé á því hvernig brugðist er við óæskilegri hegðun á skólalóðinni. Einnig 

er mikilvægt að þeir sem sinna gæslu taki eftir jákvæðri hegðun og umbuni henni. 

Umbun getur til að mynda verið í formi andlitstjáningar eins og með brosi eða 

munnlegu hrósi (Sharp og Smith, 2000).  

Til þess að koma í veg fyrir einelti í frímínútum er mikilvægt að nægilegur fjöldi 

fullorðinna sé þar í gæslu þannig að þeir hafi góða yfirsýn yfir það sem nemendur fást 

við í frímínútum. Ekki skiptir einungis fjöldi fullorðinna máli heldur skiptir viðhorf þeirra 

til eineltis og annars andfélagslegs atferlis miklu máli. Fullorðnir verða því að vera 

tilbúnir að grípa fljótt og ákveðið inn í eineltismál og gefa skýr skilaboð um að einelti sé 

ekki liðið í skólanum. Einnig getur einvist verið gagnleg leið sem refsing fyrir að að 

leggja í einelti en sú leið einkennist af því að nemandi er fjarlægður úr aðstæðum sem 

honum finnst jákvæðar og er settur í takmarkaðan tíma í aðrar aðstæður sem eru ekki 

jafn jákvæðar, til að mynda þar sem nemanda leiðist. Með því að færa nemanda úr 

jákvæðum aðstæðum þegar hann sýnir óæskilega hegðun lærir nemandinn að þessi 

hegðun sé ekki liðin og hún feli í sér einvist. Einvist gefur einnig nemenda tækifæri á að 

róa sig niður og hugsa sitt mál (Olweus, 2002). 

Smith og Whitney framkvæmdu eina umfangsmestu könnun á einelti í Bretlandi árið 

1990. Könnunin var gerð á 2.623 nemendum á aldrinum átta til ellefu ára og 4.135 

nemendum á aldrinum tólf til sextán ára. Nemendurnir voru spurðir um reynslu þeirra á 

einelti á önninni sem athugunin var gerð. Niðurstöður könnunarinnar hjá yngri 

nemendum leiddi í ljós að 10% nemenda sögðust hafa orðið fyrir einelti a.m.k. einu 

sinni í viku og sögðu 4% nemenda hafa lagt aðra í einelti a.m.k. einu sinni í viku. 

Niðurstöður hjá eldri nemendunum leiddu í ljós að 4 % nemenda urðu fyrir einelti 

a.m.k. einu sinni í viku og 1% nemenda sagðist hafa lagt aðra í einelti a.m.k. einu sinni í 

viku á önninni. Niðurstöðurnar leiddu einnig í ljós að þegar um beint einelti var að ræða 

voru uppnefni, hótanir og líkamsmeiðingar algengasta birtingarformið en þegar um 

óbeint einelti var að ræða var algengast að lygasögur voru sagðar um viðkomandi eða 

útilokun úr félagahópnum. Eins og sjá má á tíðninni hér að framan dró úr einelti eftir 

hækkandi aldri barnanna en niðurstöður leiddu samt sem áður í ljós að þótt drægi úr 

tíðni virtust eldri nemendurnir verða fyrir alvarlegri líkamsmeiðingum og áreiti 

(Whitney og Smith, 1993). 

Rannsókn var gerð á Íslandi á vegum Rannsóknarstofnun uppeldis og menntamála á 

uppgangi og eðli eineltis á Íslandi. Í þeirri rannsókn var spurningalisti lagður fyrir 2.000 

grunnskólanemendur í 5.,7. og 9. bekk. Á þeim lista voru nemendur m.a. spurðir um 

reynslu sína af því að leggja aðra í einelti eða verða fyrir einelti veturinn sem könnunin 

var lögð fyrir. Helstu niðurstöður rannsóknarinnar leiddu í ljós að 13,4 % nemenda í 5. 

bekk sögðust hafa orðið fyrir einelti oft eða stundum. Niðurstöður leiddu í ljós að sú 

tala fór lækkandi eftir aldri nemenda en í 7. bekk sögðu 6,9 % nemenda hafa orðið fyrir 

einelti oft eða stundum og 3,3% nemenda í 9. bekk. Þegar hlutverk geranda var skoðað 

leiddu niðurstöður í ljós að 4,6 % nemenda í 5 bekk sögðust hafa lagt aðra í einelti oftar 

eða stundum. Þessi tíðni fór aðeins hækkandi eftir aldri og sögðust 5,6 % nemenda í 9. 

bekk hafa lagt aðra í einelti oftar eða stundum (Ragnar F. Ólafsson, Ragnar P. Ólafsson 

og Júlíus K. Björnsson, 1999). Mikilvægt er því að kennarar og annað starfsfólk skóla hafi 

góða þekkingu á ummerkjum eineltis svo þeir geti gripið inn í þegar það á sér stað 

(Heimili og skóli, e.d.-c). 

2.4.1 Hlutverk skóla 

Í Aðalnámskrá grunnskóla (2011) kemur fram að hlutverk skólastjóra sé að stjórna 

skólanum og veita faglega ráðgjöf þar sem hann er forstöðumaður grunnskólans. Meðal 

hlutverka skólastjóra er að hafa umsjón með gerð eineltisáætlunar og forvarnarstarfi 

auk þess ber hann ábyrgð á inngripi og eftirfylgni þegar upp koma eineltismál. 

Eineltisáætlun eiga skólar að birta í skólanámskrá skólans og ber grunnskólum landsins 

skylda til þess að koma sér upp forvarnaráætlun og heildstæðri stefnu til þess að 

bregðast við einelti. Í þeirri stefnu eiga að koma fram þau viðhorf og markmið sem 

skólinn vinnur eftir en með því að setja fram skýra stefnu heitir skólinn því að takast á 

við einelti. Einnig eru gefin skýr skilaboð um að einelti sé óviðunandi og fái ekki að 

þrífast í skólanum (Mennta- og menningarmálaráðuneytið, 2011; Sharp og Smith, 

2000). Sérfræðiþjónustuteymi skal vera starfrækt í öllum grunnskólum. Starfsfólk sem 

starfar innan þess teymis á að hafa sérfræðimenntun á sviði uppeldis- kennslu- eða 

félagsmála. Þeir sem starfa innan teymisins eiga að aðstoða skóla við aðgerðir gegn 



22 

einelti. Sérfræðiþjónustuteymisins eiga allir í skólasamfélaginu að geta leitað til 

(Reglugerð um sérfræðiþjónustu sveitarfélaga við leik- og grunnskóla og 

nemendaverndarráð í grunnskólum nr. 584/2010). Stefna grunnskóla gegn einelti þarf 

að ná til allra þrepa í skólastarfinu. Það er mikilvægt að átakið gegn einelti sé samstillt 

meðal allra þeirra sem koma að skólastarfinu. Starfsfólk skóla skal því fylgjast vel með 

grunsamlegu atferli í skólastofunni, á göngum skólans og á skólalóðinni. Þau eiga einnig 

að hlusta á áhyggjur nemenda á meðvitaðan hátt. Viðbrögð starfsfólks skóla við einelti 

eiga að vera skýr og eiga þau að fara ákveðnar leiðir þar sem vandinn er greindur og 

nemendur fá að taka þátt í lausn á honum (Sharp og Smith, 2000).  

Í Aðalnámskrá grunnskóla (2011) er lögð áhersla á sex grunnþætti menntunar en 

þeir grunnþættir eru læsi, sjálfbærni, heilbrigði og velferð, jafnrétti, lýðræði og 

mannréttindi og sköpun. Þessa sex grunnþætti eiga kennarar og skólasamfélagið að 

flétta inn í allt starf og kennslu skólans. Með því að stuðla að jafnrétti meðal 

einstaklinga eða hópa í samfélaginu getur virkt lýðræði átt sér stað. Til þess að 

einstaklingur geti tekið virkan þátt í lýðræðisþjóðfélagi þarf hann að geta tileinkað sér 

þætti eins og virðingu, umburðarlyndi, samskiptahæfni og skilning á því hvað 

lýðræðislegt þjóðfélag felur í sér.  

Þegar mannréttindi einstaklinga eru tryggð þarf að stuðla að heilbrigði og velferð 

allra þegna samfélagsins og því skiptir baráttan gegn mismunun og öðru ofbeldi eins og 

einelti gríðarlega miklu máli. Nemendur þurfa því að læra að umgangast alla innan 

skólasamfélagsins með virðingu og koma vel fram við hvorn annan. Einnig er mikilvægt 

að nemendur virði skólareglur og beri ábyrgð á sinni hegðun og framkomu. Til þess að 

stuðla að þessum þáttum hjá nemendum er mikilvægt að starfsfólk skóla stuðli að 

jákvæðum skólabrag en í eðli sínu er jákvæður skólabragur forvarnarstarf sem getur 

dregið úr neikvæðum samskiptum eins og einelti. Til þess að skapa góðan skólabrag er 

mikilvægt að skapa góðan vinnuanda í skólanum og brýna fyrir nemendum mikilvægi 

þess að koma vel fram við hvort annað ( Mennta- og menningarmálaráðuneytið, 2011). 

Í grunnskólum er mikilvægt að vinna gegn einelti með forvörnum. Ein þeirra 

námsgreina sem mikilvægt er að vinna gegn einelti er skólaíþróttir en bent er á það í 

Aðalnámskrá grunnskóla (2011). Þar kemur fram að í skólaíþróttum er mikilvægt að allir 

nemendur fái jafnt tækifæri til náms, því er mikilvægt að gæta að einstaklingsmiðuðu 

námi þar svo allir einstaklingar geti notið styrkleika sinna. Skólaíþróttir eru kjörinn 

vettvangur til þess að stuðla að því að nemendur noti styrkleika sína en með því byggja 

nemendur upp jákvæða sjálfsmynd. Gæta skal þess að nemendur beri virðingu fyrir 

hvor öðrum en með því er stuðlað að góðum skólabrag. Skólaíþróttir eru auk þess 

kjörinn vettvangur til þess að vera með forvarnir, eftirfylgni og eftirlit með einelti þar 

sem rannsóknir hafa sýnt að einelti þrífst gjarnan í skólaíþróttum (Mennta- og 

menningarmálaráðuneytið, 2011; Olweus, 2002) 

Mikilvægt er að tengja umræðu um einelti við nám nemenda en með því nást tvö 

mikilvæg markmið. Eitt af þeim markmiðum er að vekja nemendur til umhugsunar um 

afleiðingar eineltis og hvað felist í einelti. Annað markmiðið er að með því að hvetja til 

umræðu um einelti má sporna gegn neikvæðum samskiptum á milli nemenda, byggja 

upp jákvæðan skólaanda og auka skilning nemenda á líðan þolenda. Vinna í 

eineltismálum skal vera námskrártengd en hún gegnir lykilhlutverki í baráttu skóla gegn 

einelti. Sú vinna verður að vera í samráði við heildstæða stefnu skólans gegn einelti. 

Vinnu gegn einelti í skólanum má tengja við námskrána á ýmsan hátt en til að mynda 

getur hún verið í formi umræðuhópa, hlutverkaleikja, skapandi skrifa, myndlistar og 

ljóðagerðar. Hægt væri að stýra þeirri vinnu með ýmsum spurningum sem tengjast 

einelti ( Sharp og Smith, 2000). 

2.4.2 Hlutverk nemendaverndarráðs 

Samkvæmt reglugerð um sérfræðiþjónustu sveitarfélaga við leik- og grunnskóla og 

nemendaverndarráð í grunnskólum (nr: 584/2010) á skólastjóri grunnskóla að skipa 

nemendaverndarráð til eins árs í senn og stýra starfi þess eða fulltrúi sem hann hefur 

skipað. Í nemendaverndarráði sitja skólastjóri eða annar fulltrúi sem hann skipar, 

fulltrúi skólaheilsugæslu, umsjónaraðili kennslu nemenda með sérþarfir, náms- og 

starfsráðgjafi og fulltrúi sérfræðiþjónustu sveitarfélags. Hlutverk nemendaverndarráðs 

er að veita nemendum þjónustu í gegnum náms- og starfsráðgjöf, skólaheilsugæslu og 

sérfræðiþjónustu. Nemendaverndarráð sér um sérstaka aðstoð við nemendur og 

aðstoðar skólastjóra með áætlanir um sérstaka aðstoð við nemendur. Þeir sjá því um 

forvarnarstarf í skólanum og mál einstakra nemenda. Þeim málum sem vísað er til 

nemendaverndarráðs eru þau sem nemandi fær ekki nægilega aðstoð við en þau geta 

til að mynda verið vegna sjúkdóms, fötlunar eða félagslegra, tilfinningalegra eða náms 

erfiðleika. Þegar slík mál koma upp er skylda umsjónarkennara að vísa málinu skriflega 

til nemendaverndarráðs. Foreldrar, nemendur, starfsfólk skóla og fulltrúar 

sérfræðiþjónustu skólans geta einnig beðið um að ákveðin mál nemenda eða 

nemendahópa verði tekin fyrir í ráðinu. 

2.4.3 Hlutverk umsjónarkennara 

Umsjónarkennari er mikilvægur tengiliður heimilis og skóla. Hans hlutverk er að vera 

trúnaðarmaður nemenda svo þeir geti leitað til hans með ýmis vandamál. 

Umsjónarkennari á að fylgjast með framgangi náms nemenda og líðan þeirra. Það er 

skylda hans að grípa inn í ef ekki er allt með felldu. Hans hlutverk er einnig að styrkja 

sjálfsmynd nemenda, draga úr öryggisleysi og kvíða og bæta þar með líðan nemenda og 

námsárangur. Umsjónarkennari þekkir nemendur sína gjarnan vel og bekkinn í heild, ef 

kennara grunar að ekki sé allt með felldu og hugsanlega sé um einelti að ræða er 

mikilvægt að hann grípi strax inn í og láti foreldra vita og ræði við börnin ein og sér. Ef 

eineltistilkynning berst umsjónarkennara munnlega er mikilvægt að skrásetja þær þar 

sem munnlegar heimildir eru aldrei eins áreiðanlegar og skriflegar. Gjarnan er hægt að 

finna tilkynningablað um einelti í grunnskólum og er því mikilvægt að umsjónarkennari 

tilkynni eineltið með þeim hætti. Tilkynningarblað ásamt viðbragðsáætlun um einelti 

ætti að vera öllum umsjónarkennurum aðgengileg og kunnug ( Heimili og skóli (b), 

2008; Kolbrún Baldursdóttir, 2011).  

Einelti á sér líka oft stað innan bekkjarins og því skiptir bekkjarstjórnun gríðarlega 

miklu máli. Þegar kennari sýnir nemendum umhyggju og hjálpsemi og hefur jákvæðar 

væntingar til nemenda og bekkjarins í heild myndast gjarnan góður bekkjarandi. Til þess 

að teljast góður umsjónarkennari er mikilvægt að móta jákvæða samkennd eða 

hópkennd í bekknum. Því er mikilvægt að fá nemendur til þess að vera stoltir að 

tilheyra bekknum. Rannsóknir hafa sýnt fram á að fjórðungur nemenda sem hefur orðið 

fyrir einelti segja að eineltið hafi átt sér stað innan bekkjarins af hendi bekkjarfélaga og 

því skiptir góð bekkjarstjórnun lykilhlutverki til þess að einelti þrífist ekki innan 

bekkjarins. Þegar einelti á sér stað í skólanum er umsjónarkennari sá aðili sem leita skal 

fyrst til (Mennta- og menningarmálaráðuneytið, 2011; Olweus, 2002). 

2.4.4 Hlutverk heimilis 

Á vefsíðu heimilis og skóla kemur fram að til þess fyrirbyggja að einelti eigi sér stað er 

mikilvægt að foreldrar eða aðrir forráðamenn taki virkan þátt í að stuðla að öruggu 

umhverfi á heimili barnsins. Á heimili barns skal skapa umhverfi sem einkennist af 

jákvæðum og hlýlegum áhuga þeirra fullorðnu. Því er mikilvægt að setja reglur og 

viðmið fyrir barnið til þess að koma í veg fyrir óæskilega hegðun en stuðla að jákvæðri. 

Mikilvægt er að foreldrar eða aðrir forráðamenn fylgist vel með barninu og séu tilbúnir 

að grípa inn í ef barnið sýnir einkenni þess að vera þolandi eineltis. Til þess að foreldrar 

eða aðrir forráðamenn barnsins geti gripið inn í er mikilvægt að þeir þekki ummerki 

eineltis (Heimili og skóli, e.d.-a).  

Á vefsíðu heimilis og skóla kemur einnig fram að foreldrar eða aðrir forráðamenn 

þurfi að fylgjast vel með barni sínu þar sem börn sem verða fyrir einelti eiga oft á tíðum 

erfitt með að segja frá því að þeir séu þolendur eineltis vegna hræðslu. Hræðslan við að 

segja frá getur verið vegna þess að barnið heldur að með því að segja fullorðnum frá 

verður þjáningin enn óbærilegri eða barnið getur verið hrætt við að særa foreldra sína 

eða aðra forráðamenn með því að segja frá. Einnig getur barnið litið á það sem 

persónulegan ósigur að segja fullorðnum frá eineltinu. Barnið getur einnig verið hrætt 

við að segja frá eineltinu vegna þess að það hefur þá þegar reynt að segja frá því en ekki 

fengið næg viðbrögð frá þeim fullorðnu og þar með fundið fyrir vantrausti gagnvart 

þeim. Foreldrar eða aðrir forráðamenn verða því að vera vakandi fyrir ummerkjum 

eineltis og breytingum á hegðun barnsins. Ef foreldrar eða forráðamenn komast að því 

að barn þeirra hafi verið lagt í einelti er gagnlegt fyrir þá að leita ráða hjá sálfræðingi 

um hvað sé hægt að gera til þess að hjálpa því að komast út úr eineltinu og stuðla að 

því að barninu líði betur. Sá aðili innan skólasamfélagsins sem leita skal til ef grunur 

liggur á að barn sé lagt í einelti er umsjónarkennari barnsins (Heimili og skóli, e.d.-a). 

Foreldrar eða aðrir forráðamenn sem eiga barn sem er gerandi í einelti eiga einnig 

að grípa strax inn í þegar þeir komast að því að barnið þeirra sé að leggja í einelti. Það 

getur oft á tíðum reynst erfitt fyrir foreldra eða forráðamenn að trúa því að barnið 

þeirra sé gerandi í einelti og er tilhneiging flestra þeirra að gera lítið úr ábendingum 

skólans um að barnið þeirra sé að leggja í einelti. Það er full ástæða fyrir þau að athuga 

hvort að það sé fótur fyrir því og bregðast strax við þar sem það getur haft gríðarlegar 

afleiðingar fyrir barnið síðar á lífsleiðinni að vera gerandi í einelti. Mikilvægt er að 

foreldrar sem eiga börn sem eru þolendur eða gerendur í einelti hefji samstarf við skóla 

til þess að uppræta eineltið (Heimili og skóli, e.d.-a; Sveinn Eggertsson og Ása G. 

Ásgeirsdóttir, 2012).  

Mikilvægt er að foreldrar eða aðrir forráðamenn séu góð fyrirmynd fyrir börn og 

ræði við þau um mikilvægi þess að koma vel fram við aðra og vinni að því að efla 

samkennd hjá þeim. Til að mynda getur foreldri rætt við barn sitt um hvernig því myndi 

líða ef það væri lagt í einelti (Pepler, 2006). Til þess að skólinn og heimilið geti unnið 

saman gegn einelti er mikilvægt að foreldrar eða aðrir forráðamenn séu meðvitaðir um 

markmið og leiðir skólans gegn einelti. Mikilvægt er að foreldrar eða aðrir forráðamenn 

bregðist við einelti í samræmi við stefnu skólans og hvetji til samkenndar og samvinnu á 

heimili barnsins. Ef grunur vaknar á heimili barns að barnið sé gerandi eða þolandi í 

einelti er mikilvægt að hafa strax samband við skóla barnsins og að unnið sé í samvinnu 

við viðeigandi aðila þar (Sharp og Smith, 2000).  

2.5 Fyrirbyggjandi leiðir 

Munur er á tíðni eineltis og hegðunar- og aga vandamála milli skóla. Þrátt fyrir að í 

sumum hverfum sé mun meira um félagsleg vandamál en öðrum skýrir það ekki þann 

mikla mun milli skóla með tilliti til þessara mála. Ekki má rekja muninn á milli tíðni 

eineltis til stærð skólans eða hvort hann sé staðsettur í þéttbýli eða dreifbýli. 

Rannsóknir sem gerðar hafa verið á orsökum hegðunarvandamála hafa sýnt fram á að 

rekja megi orsökina til innra ástands kennarahópsins og hvernig skólastjóri taki á aga- 

og hegðunarvandamálum. Þar sem örugg samsvörun er á milli hegðunarvandamála og 

eineltis má draga þá ályktun að þessi vandamál tengist einnig einelti (Aldís Yngvadóttir, 

2001). 

Rannsakendur hafa sýnt fram á að geðræn vandamál geti komið í ljós síðar í lífi 

einstaklinga sem tengdust einelti í æsku (Kumpulainen and Rasanen, 2000). Því er 

gríðarlega mikilvægt að hefja forvarnarstarf og inngrip gegn einelti snemma til þess að 

koma í veg fyrir að börn sem tengjast því þrói með sér geðræn vandamál (Pepler, 2006). 

Einnig hafa rannsóknir sýnt fram á það að með fyrirbyggjandi aðgerðum gegn einelti í 

skólum má lækka tíðni ofbeldis meðal unglinga í samfélaginu (Andershed, Kerr, Stattin, 

2001).  

Það eru hlutfallslega jafnmörg eineltismál í fjölmennum bekkjum og fámennum auk 

þess sem einelti og önnur neikvæð hegðun er misalgeng í bekkjum. Í bekkjum þar sem 

einelti er algengt eru oft óöruggir einstaklingar, neikvæðar klíkumyndanir og 

einangraðir nemendur. Í þessum bekkjum ríkja oft óljósar hefðir um hvernig eigi að 

vinna í kennslustundum. Gjarnan er mikill óróleiki í nemendahópnum og slök einbeiting 

í námi. Samskipti bekkjarfélaga einkennast gjarnan af því að viðhorf einstaklinga innan 

bekkjarins eru misskilin eða mistúlkuð. Í þannig umhverfi skapast andrúmsloft sem er 

hlaðið óvissu og óöryggi og þurfa nemendur þá að slást um áhrif, völd og aðild. Þegar 

það gerist getur afleiðingin orðið sú að sá einstaklingur sem stendur félagslega veikast 

innan hópsins verður fyrir einelti. Veik stjórn kennara stuðlar að neikvæðu 

hegðunarmynstri eða slæmu andrúmslofti innan bekkjarins. Samt sem áður getur of 

mikil stjórn stuðlað að neikvæðu andrúmslofti (Aldís Yngvadóttir, 2001). 

Rannsakendur telja að góð leið til þess að koma í veg fyrir einelti sé að einblína á 

áhorfendur (Olweus 2002; Salmivalli, 2010). Mikilvægt sé að fá áhorfendur til þess að 

grípa inn í eineltið þegar það á sér stað þar sem þeim þyki eineltið oft vera rangt, þeim 

langi að hjálpa þolandanum og finni gjarnan til með honum. Að virkja áhorfendur til 

þess að grípa inn í þegar eineltið á sér stað getur reynst erfitt en sú leið er gagnlegri en 

að einblínt sé einungis á hegðun gerandans. Því þarf að fá áhorfendahópinn til þess að 

standa með þolanda og láta eineltið ekki líðast. Það stöðvar ekki endilega hegðun 

gerandans þegar áhorfendur grípa inn í eineltið en það hefur jákvæð áhrif á þolandann. 

Því er gríðarlega mikilvægt að upplýsa áhorfendur um það hlutverk sem þeir spila í 

eineltinu. Góður vettvangur til þess að ræða við áhorfendur um það hlutverk og fá þá til 

þess að hjálpa þolanda er að setja það í bekkjarreglur og halda bekkjarfundi þar sem slík 

mál eru rædd (Salmivalli, 2010). 

Með því að efla umburðarlyndi og samvinnu meðal nemenda í bekkjum og fá 

nemendur til þess að sýna jákvæða hegðun og taka afstöðu gegn einelti er hægt að 

draga úr tíðni eineltis. Nemendur geta tekið afstöðu gegn einelti án róttækra aðgerða 

með því að neita að taka þátt í einelti, hleypa þolandanum inn í félagshópinn, útiloka þá 

sem leggja í einelti og sýna að þeim þykir einelti ekki eiga að líðast með svipbrigðum, 

orðum, fasi og athöfnum. Nemendur geta einnig sýnt afstöðu sína gegn einelti með 

róttækum aðgerðum en þá geta þeir til að mynda beðið gerandann að láta þolandann í 

friði, kallað á hjálp frá fullorðnum, hjálpað þolanda að koma sér úr aðstæðunum, hvetja 

þolanda til þess að segja einhverjum fullorðnum frá og hvetja aðra nemendur til þess að 

taka afstöðu gegn gerandanum. Þegar nemendur fara einhverjar af þessum leiðum þá 

ætti gerandinn ekki að vera í vafa um vanþóknun annarra á eineltinu (Sharp og Smith, 

2000). 

Heildstæð stefna grunnskóla í einelti felur í sér forvarnir og viðurlög gegn einelti. 

Grunnskólar þurfa að búa yfir aðgerðum gegn einelti sem hægt er að grípa til þegar 

einelti á sér stað. Þegar tilvik um einelti á sér stað sem ekki hafa valdið líkamlegum 

áverkum eru mildar refsingar og viðurlög gagnleg leið. Áminning getur dugað til þess að 

nemandi hætti að uppnefna og láti viðkomandi aðila í friði. Nemandi sem ítrekað leggur 

annan í einelti, þrátt fyrir endurtekið inngrip frá skóla þarf markvissa leiðsögn og aðstoð 

frá fagaðilum. Viðbrögð grunnskóla við einelti eiga að vera skýr, nákvæm og einlæg og 

laus við árásir, kaldhæðni, hótanir og þvinganir. Viðbrögðum skal fylgt eftir til lengri 

tíma og fela í sér samvinnu við foreldra eða aðra forráðamenn strax þegar eineltið er 

tilkynnt. Einnig er mikilvægt að gefa nemendum tækifæri á að ræða sín á milli 

mögulegar lausnir á eineltinu ( Sharp og Smith, 2000).  

2.5.1 Jákvæður skóla- og bekkjarbragur 

Jákvæður skólabragur er mjög mikilvægur til þess að nemendum líði vel í skólanum og 

ber stjórnendum skóla, kennurum og öðru starfsfólki skylda gagnvart starfi sínu að 

stuðla að jákvæðum skólabrag. Jákvæður skólabragur kemur í veg fyrir neikvæð 

samskipti á milli nemenda sem getur í kjölfarið dregið úr tíðni eineltis. Mikilvægt er að 

allir í skólasamfélaginu stuðli að gagnkvæmri virðingu, kurteisi í framkomu, gagnkvæmu 

trausti, tillitsemi og samábyrgð. Allir starfsmenn skóla eiga að leggja áherslu á sjálfsaga 

og námsaga hjá nemendum. Mikilvægt er að gera nemendur, í samræmi við aldur 

þeirra og þroska, meðvitaða um hvaða ábyrgð þeir gegna í því hvernig skólabragur 

verður til og hvaða hlutverk þeir spila innan þess. Góður skólabragur eflir þroska 

nemenda og samskiptahæfni auk þess sem hann eflir þroska þeirra til umburðarlyndis, 

virðingar, umgengni við aðra, náttúru, umhverfi og jafnréttis (Mennta- og 

menningarmálaráðuneytið, 2011). 

Til þess að stuðla að góðum skóla- og bekkjarbrag er mikilvægt að í gegnum 

kennsluna sé reynt að skapa samfélag þar sem börn jafnt sem fullorðnir eru metnir á 

eigin forsendum. Nemendur læra þá að treysta hver öðrum og vinna í samvinnu hver 

við annan. Einnig er mikilvægt að fá nemendur til þess að setja sig í spor annarra, láta 

þarfir sínar í ljós, vera vakandi yfir umhverfi sínu og tjá tilfinningar sínar á uppbyggjandi 

hátt án þess að vera ógnandi eða ögrandi. Nemendur þurfa einnig að læra að meta og 

virða það sem fólk á sameiginlegt og ólíkt, en með því eykst skilningur þeirra á 

fordómum. Einelti þrífst illa þar sem er jákvætt og uppbyggjandi andrúmsloft og 

samkennd og samvinna ríkir meðal nemenda. Í jákvæðu umhverfi eiga nemendur 

auðveldara með að taka afstöðu gegn einelti auk þess sem tilraunir til þess að leggja í 

einelti eru líklegri til þess að mistakast þar sem gerandinn finnur gjarnan fyrir 

óþægindum við það að brjóta upp viðurkennt hegðunarmynstur innan hópsins. Einnig 

er líklegra að þolandinn leiti sér aðstoðar innan hópsins þar sem hann veit að hann fær 

stuðning og á því auðveldara með að verja sig gegn gerandanum. Í bekkjum þar sem 

ríkir jákvæður bekkjarbragur eru nemendur meðvitaðri um birtingarmyndir eineltis og 

taka frekar eftir minniháttar áreiti þar sem það brýtur gegn viðurkenndri hegðun innan 

bekkjarins. Því er ólíklegra að vítahringur eineltis myndist og ef það gerist er líklegra að 

gripið verði fljótt inn í eineltið (Sharp og Smith, 2000). 

2.5.2 Bekkjarreglur og bekkjarfundir 

Góður bekkjarandi getur dregið úr líkum á að einelti eigi sér stað og aukið vellíðan 

nemenda. Því skiptir miklu máli bæði fyrir nemendur og kennara að í bekknum ríki 

góður bekkjarandi. Allir nemendur innan bekkjarins eiga að finna fyrir því að þeir 

tilheyri hópnum og að þeir skipti máli og því er gott að koma á sameiginlegum 

bekkjarreglum svo að samstarfið innan bekkjarins gangi vel fyrir sig. Góður vettvangur 

til þess að móta bekkjarreglur og ræða málin eru bekkjarfundir. Þar geta nemendur og 

kennari rætt málin sín á milli og stuðlað þannig að góðum bekkjaranda (Olweus, 2002; 

Vaughn, Bos og Schumm, 2014).  

Bekkjarfundir geta verið kjörinn vettvangur þar sem kennarar geta metið félagsleg 

tengsl nemenda innan bekkjarins reglulega og þannig stuðlað að betra umhverfi innan 

hans. Þegar bekkjarfundir eru skipulagðir er margt sem hafa þarf í huga. Gagnleg leið 

þegar bekkjarfundir eru haldnir er að láta nemendur sitja í hring ásamt kennara en með 

þeim hætti geta kennari og nemendur horft í augun á hvor öðru á meðan á fundinum 

stendur og þar með verður fundurinn nánari. Til þess að bekkjarfundir nái sínu 

markmiði þarf að hafa þá með reglulegu millibili og þá helst einu sinni í viku. Gjarnan er 

gagnlegt að halda bekkjarfundi í síðasta tíma á föstudegi en það er eðlilegur tími til þess 

að fara yfir það hvernig vikan var hjá nemendum. Þegar fundirnir eru haldnir er 

umsjónarkennari oftast hópstjóri þeirra. Mikilvægt er að hann hlusti vel á nemendur og 

sjái til þess að feimnir og hlédrægir nemendur geti einnig komið sjónarmiðum sínum á 

framfæri. Umsjónarkennari á að reyna að fá nemendur til þess að nota fyrstu persónu 

þegar þeir tala og þjálfa þau til þess að segja skýrt frá sínum skoðunum. Það getur 

reynst vel að skipta á milli þess að hafa almennar bekkjarfundarsamræður og samræður 

í litlum hópum. Einnig getur verið gagnlegt að láta nemendur vinna stundum með eitt 

vandamál í einu og skrifa niður sínar hugmyndir og tillögur að lausnum á því áður en 

fundurinn er haldinn (Olweus, 2002).  

Rannsóknir hafa leitt í ljós að þeir kennarar sem höfðu sett bekkjarreglur gegn 

einelti drógu úr tíðni eineltis meðal nemenda í bekknum og var mun minna um einelti í 

þeim bekkjum heldur en í þeim sem ekki höfðu neinar bekkjarreglur (Olweus, 2002). 

Þegar bekkjarreglur eru settar um einelti er mikilvægt að reglunum sé sérstaklega beitt 

gegn einelti og skiptir orðalag þeirra miklu máli en þá er mikilvægt að þær séu orðaðar 

á eins raunhæfan hátt og mögulegt er. Grundvallarreglan sem er mikilvægt að sé til 

staðar í bekkjum er „Við skulum ekki leggja aðra í einelti“. Gagnleg leið er að fá 

nemendur til þess að móta bekkjarreglur með kennara sínum og kennari nýtir umræður 

til þess að fjalla ítarlega um hvað reglurnar fela í sér en með þeim hætti öðlast 

nemendur áþreifanlegan og lifandi skilning á innihaldi þeirra (Olweus 2002).  

2.5.3 SMT skólafærni 

Til þess að fyrirbyggja, draga úr og stöðva hegðunarfrávik í skólum er meðal annars 

notast við SMT skólafærni. SMT skólafærni er útfærsla á bandarísku aðferðinni Postive 

Behavior Suppor (PBS). Hún byggist á hugmyndafræði PMTO sem stendur fyrir Parent 

Management Training- Oregon. Sú aðferð er fyrir foreldra eða aðra forráðamenn og 

byggist á því að draga úr hegðunarerfiðleikum barna og ungmenna. PMTO er þróað í 

Eugene í Oregon í Bandaríkjunum af Dr. Gerald Patterson, Dr. Marion Forgatch og 

samstarfsfólki á rannsóknarstofunni Oregon Social Learning Center (OSLC). Aðferðin er 



30 

sannprófað meðferðarúrræði og hentar foreldrum barna á leik- og grunnskólaaldri. 

Með því að nýta aðferðina strax er hægt að koma í veg fyrir hegðunarerfiðleika hjá 

barninu sem er mikilvægt þar sem hegðunarerfiðleikar geta leitt til andfélagslegrar 

hegðunar sem oft getur leitt til áfengis- og vímuefnanotkunar og afbrota. Rannsóknir 

sem hafa verið gerðar á PMTO hafa leitt í ljós að aðferðin hefur dregið úr 

hegðunarerfiðleikum barna og aukið jákvæð áhrif á samskipti innan fjölskyldu. Einnig 

hafa þær sýnt fram á aukna frammistöðu barns í námi (Anna Björnsdóttir og Margrét 

Sigmarsdóttir, 2009; Barnaverndarstofa, e.d.-a).  

PMTO byggir á líkani Gerald Patterson um þróun andfélagslegrar hegðunar. Líkanið 

gengur út frá því að barn læri hegðun í gegnum tengsl sín við aðra. Foreldrar eða aðrir 

forráðamenn séu mikilvægustu kennarar barna sinna og þar með er lögð áhersla á 

ítarlega vinnu með foreldrum eða öðrum forráðamönnum þar sem þeim eru kenndar 

nýjar leiðir í uppeldi (Barnaverndarstofa, e.d-a.). Styðjandi uppeldisaðferðir eru fólgnar í 

fimm megin þáttum í PMTO aðferðinni. Í fyrsta lagi að setja mörk en með þeim hætti 

geta foreldrar stöðvað erfiða hegðun með skilvirkum og einföldum aðferðum. Í öðru 

lagi að nýta hvatningu en með þeim hætti kenna foreldrar barni sínu nýja hegðun og 

beina athygli að því sem gengur vel. Í þriðja lagi er notast við markvisst eftirlit en þá 

hefur foreldri eftirlit með barni sínu og veit hvar það er, hvernig það ferðast á milli 

staða, með hverjum barnið er og hver ber ábyrgð. Í fjórða lagi er lausnaleit en sú aðferð 

felur í sér að foreldrar nýti sér lausnaleit til þess að leysa ágreining eða komast að 

samkomulagi um skipulag og reglur innan og utan heimilisins ( Anna Björnsdóttir og 

Margrét Sigmarsdóttir, 2009).  

SMT skólafærni er hliðstæð aðferð og PMTO. Í grunnskólanum þar sem sú aðferð er 

notuð er ólíkum hópum nemenda mætt með samræmdum viðbrögðum alls starfsfólks 

skólans og er lögð áhersla á að verðlauna jákvæða hegðun og nálgast nemendur með 

jákvæðum hætti. Einnig er lögð áhersla á að samræma viðbrögð starfsfólks skóla 

gagnvart nemendum sem sýna óæskilega hegðun (Barnaverndarstofa, e.d.). Þegar SMT 

aðferðirnar eru skoðaðar er oft talað um verkfærakistu ( til að mynda má finna þar 

umbunarmiða og stoppmiða). Með því er átt við að mörg verkfæri eða færniþætti má 

nýta innan aðferðarinnar og má nýta þau innan skólastofunnar og ef verkfærin eru nýtt 

rétt er stuðlað að bættri aðlögun og hegðun nemenda í skólasamfélaginu. Verkfærin 

eru kerfisbundin hvatning en með þeim kennir starfsfólk skóla nemendum nýja hegðun 

og beinir athygli að því sem gengur vel (Margrét Sigmarsdóttir, 2002).  

Stöndum saman er verkfæri innan PBS sem nýtt er til þess að koma í veg fyrir einelti 

í skólum. Verkfærið byggist á þriggja þrepa viðbragði við óæskilegri hegðun sem nefnist 

hættu, gakktu, segðu frá. Nemendum er kennt að veita ekki óæskilegri hegðun athygli 

og lögð er áhersla á að þolendur og áhorfendur eineltis bregðist við með því að nýta sér 

verkfærið. Með því að kenna nemendum þriggja þrepa viðbragð við óæskilegri hegðun 

læra nemendur með tímanum að sýna ekki hegðun athygli sem styrkir einelti. Mikilvægt 

er að starfsfólk skóla hafi virkt eftirlit með Stöndum saman og stuðli að því að þekking 

og færni nemenda í kennslustofum skili sér í aðrar aðstæður í skólanum. Mikilvægt er 

að starfsfólk skóla bregðist rétt við viðbrögðum nemenda við óæskilegri hegðun svo að 

nemendur sýni viðeigandi viðbrögð. Ef nemanda líkar ekki við það sem annar nemandi 

gerir eða segir við hann segir hann hættu og gefur viðeigandi merki með hönd sinni og 

gengur frá aðstæðum. Að því loknu segir hann einhverjum fullorðnum frá. Skólar geta 

útfært orðin sem þau nota en nauðsynlegt er að þau séu ekki flókin og að sömu merki 

og orð gildi í öllum bekkjum skólans (Ross, Horner, og Stiller, 2011). 

2.6 Samantekt 

Hér að ofan hefur verið fjallað fræðilega um margt sem viðkemur einelti. Nokkrir 

fræðimenn hafa skilgreint einelti en allir eru þeir sammála um að það er síendurtekið 

neikvætt áreiti sem hefur í för með sér alvarlegar afleiðingar fyrir þolendur, gerendur 

og áhorfendur eineltisins. Rannsóknir hafa leitt í ljós að einelti er beitt með tvennskonar 

hætti, annarsvegar með beinum hætti og hinsvegar óbeinum og hafa þær sýnt fram á 

að einelti felur í sér slæmar afleiðingar fyrir alla sem að því koma. Hlutverk heimilis og 

skóla skiptir gríðarlega miklu máli í baráttunni við einelti og mikilvægt er að samstarf 

milli þessara tveggja aðila sé gott. Til þess að draga úr neikvæðri hegðun og koma í veg 

fyrir einelti ber skólum skylda til að koma sér upp heildstæðri stefnu og aðgerðaráætlun 

gegn einelti. SMT skólafærni er ein aðferð til þess að draga úr neikvæðri hegðun 

nemenda og stuðla þannig að jákvæðum skólabrag. Í SMT skólafærni er notast við 

aðferð gegn einelti sem nefnist Stöndum saman en inn í þeirri aðferð er vinnuferli sem 

nefnist hættu, gakktu, segðu frá sem er verkfæri fyrir þolendur og áhorfendur eineltis. 

3 Aðferðafræði 

Í þessari rannsókn var nýtt eigindleg aðferðafræði. Eigindleg aðferðafræði felur í sér að 

fyrirbæri eru skoðuð í sínu eðlilega umhverfi og lögð er áhersla á að skoða fyrirbærið í 

heild sinni. Leitast er eftir merkingu í því sem þátttakendur leggja í umhverfið sitt og 

áhersla er lögð á samhengið. Rannsóknarferlið er sveigjanlegt í eigindlegri aðferðafræði 

og geyma þau gögn sem safnað er lýsingar á atburðum. Í slíkri aðferðafræði er gagna 

gjarnan aflað með hálfopnum viðtölum, rýnihópaviðtölum, skoðuð skjöl eða gögn sem 

til eru eða vettvangsathugunum. Í eigindlegri aðferðafræði er leitast við að fá innsýn í 

ákveðnar aðstæður og upplifun þátttakenda á þeim og því er ekki leitast eftir að fá 

algild svör eða staðreyndir. Margir rannsakendur innan eigindlegrar aðferðafræði eru 

sammála um að það sé best að rannsaka félagsleg fyrirbæri í eigin umhverfi en með því 

eru þau ekki slitin úr samhengi við sín eðlilegu tengsl. Í eigindlegum rannsóknum er 

farið djúpt ofan í viðfangsefnið sem verið er að rannsaka til þess að komast að 

kjarnanum á því (Lichtman, 2013; Silverman, 2013; Sigurlína Davíðsdóttir; 2013).  

3.1 Rannsóknarsnið, gagnaöflun og nálgun 

Í rannsókninni verður notast við fyrirbærafræði. Fyrirbærafræði er nálgun innan 

eigindlegrar aðferðafræði og er hún nátengd túlkunarfræði. Hún er í grunninn 

heimspekileg nálgun sem er byggð á heimspeki Edmund Husser en hann vildi setja fram 

með henni mótvægi við einliða megindlega hugsun og aðferðafræði. Innan 

fyrirbærafræðinnar er að finna Vancouver-skólann en hann hefur sett fram hagnýta 

útfærslu skólans í rannsóknum. Farið verður eftir þeirri útfærslu í þessari rannsókn. Í 

Vancouver leiðinni í fyrirbærafræði er litið á hvern þátttakanda í rannsókninni sem 

meðrannsakanda og gagnaöflun fer fram með samræðum. Í þeirri nálgun reynir 

rannsakandi að sjá hlutina frá sjónarhóli þátttakenda og leggur sitt sjónarhorn til hliðar. 

Talið er að sérhver einstaklingur sjái heiminn með sínum augum og að sýn hvers 

einstaklings mótist af fyrri reynslu og túlkun hans á henni. Rannsakandi setur sig því í 

spor þátttakenda og reynir að komast að kjarnanum í fyrirbærinu sem er skoðað. Til 

þess að hann aðgreini sitt sjónarhorn frá sjónarhorni þátttakenda heldur hann 

rannsóknardagbók allan tímann á meðan á rannsókninni stendur. Rannsakandi setur sig 

í spor þátttakenda og reynir að túlka hvernig þeir upplifa aðstæður sínar. Hlutverk 

rannsakanda er stórt í rannsóknum af þessu tagi þar sem hans hlutverk er að túlka og 

miðla upplýsingum til lesenda (Lichtman, 2013; Sigríður Halldórsdóttir, 2003).  

Þegar notast er við fyrirbærafræði eru samræður nýttar til þess að safna gögnum. 

Rannsakandi ákveður fyrirfram hvaða gögnum hann ætlar að safna og fer gagnagreining 

fram í ákveðnum skrefum. Safna skal gögnum á skipulegan hátt á rannsóknartímabilinu. 

Þegar rannsóknir af þessu tagi eru framkvæmdar er mikilvægt að rannsakandi aðgreini 

sínar skoðanir frá þátttakendum og túlki svörin jafn óðum (Lichtman, 2013).  

3.1.1 Viðtalsrammi 

Við gagnaöflun í rannsókninni nýtti rannsakandi sér hálfopnar óstaðlaðar samræður við 

þátttakendur. Einnig hélt rannsakandi dagbók allan tímann á meðan á rannsókninni 

stóð. Rannsóknardagbókin hélt utan um hugmyndir  og upplifanir rannsakanda á 

viðfangsefninu en með þeim hætti reyndi hann að greinda sitt sjónarhorfn frá 

sjónarhorfni þátttakenda.  

  

3.1.2 Hálfopnar óstaðlaðar samræður 

Gagnaöflun rannsóknarinnar fór fram með hálfopnum óstöðluðum samræðum við 

þátttakendur. Samræður eru ein af nálgunum fyrirbærafræði en þær hafa þann tilgang 

að lýsa og veita skilning á fyrirbærum í lífi fólks. Rannsakandi aðgreinir sitt sjónarhorn 

frá sjónarhorni þátttakenda og reynir að leitast við að skilja reynslu þeirra. Rannsakandi 

ákveður umræðuefnið og fela umræðurnar í sér samræður þar sem rannsakandi ræðir 

við þátttakendur á jafnréttisgrundvelli. Stuðst var við viðtalsramma þegar samræðurnar 

fóru fram og passaði rannsakandinn að hafa viðtalsramman sveigjanlegan en samt sem 

áður var hann með ákveðið markmið í huga. Rannsakandi lét samræðurnar þróast með 

svörum þátttakenda (Helga Jónsdóttir, 2003; Lichtman, 2013). 

3.1.3 Rannsóknardagbók 

Á meðan rannsóknin fór fram hélt rannsakandi dagbók allan tímann. Í dagbókina ritaði 

hann niður allt það sem rannsóknina varðaði, allar vangaveltur sem tengdust henni, 

dagsetningar á samræðunum og önnur mikilvæg mál. Einnig ritaði rannsakandi niður 

þær hugmyndir sem hann hafði um rannsóknina áður en hún var framkvæmd en með 

þeim hætti gat hann áttað sig á þeim fyrirframgefnu hugmyndum sem hann hafði um 

efnið. Í dagbókina rissaði rannsakandi myndir, ritaði orð eða spurði sig gagnrýnna 

spurninga varðandi rannsóknina. Dagbókin hjálpaði rannsakanda að aðgreina sitt 

sjónarhorn frá sjónarhorni viðmælenda sem er mikilvægt þegar rannsóknir af þessu tagi 

eru framkvæmdar (Lichtman, 2013; Sigríður Halldórsdóttir, 2003).  

3.2 Val á vettvangi og þátttakendum 

Vettvangur rannsóknarinnar var grunnskóli á höfuðborgarsvæðinu. Hann var valinn 

vegna þess að rannsakandi hefur kennt við skólann og hafði því tengsl við hann. Hann 

þekkti því kennara, stjórnendur og nemendur vel og gat því ályktað að skólinn væri 

kjörinn vettvangur fyrir rannsóknina. Skólinn starfar samkvæmt SMT skólafærni og nýtir 

sér Stöndum saman áætlunina. Haustið 2015 ræddi rannsakandi við skólastjórann um 

áhuga sinn á því að gera rannsókn innan skólans á einelti. Skólastjóri sýndi mikinn 

áhuga á því að rannsókn væri gerð í skólanum og því ákvað rannsakandi að rannsóknin 

færi þar fram. Í þessari rannsókn var notast við tilgangsúrtak en sú úrtaksgerð er oftast 

nýtt í fyrirbærafræðilegum rannsóknum. Í þeirri úrtaksgerð eru valdir einstaklingar sem 

hafa bæði dæmigerða reynslu af fyrirbærinu sem verið er að skoða og einnig þeir sem 

kalla má að eiga ódæmigerða reynslu af því en með þeim hætti er reynt að koma í veg 

fyrir að úrtakið sé einsleitt. Úrtakið er því valið eftir tilgangi rannsóknar (Sigríður 

Halldórsdóttir,2003). Skólastjóri benti á að nemendaverndarráð sér um öll eineltismál í 

skólanum og því ákvað rannsakandi að samræður færu fram við alla sem störfuðu innan 

þess. Rannsakandi gaf grunnskólanum dulnefni til þess að tryggja nafnleynd hans en 

skólinn mun vera kallaður Hrafnsskóli. 

3.2.1 Þátttakendur 

Í desember 2015 var rætt við þá einstaklinga sem starfa innan nemendaverndarráðs í 

skólanum og þeim sagt frá því að áhugi væri á að gera rannsókn á vinnuferlinu þegar 

upp kemur einelti innan veggja skólans. Allir sem störfuðu innan nemendaverndarráðs 

fyrir utan einn einstakling höfðu áhuga á að taka þátt í rannsókninni. Því voru 

þátttakendur fimm talsins og starfa þeir allir innan nemendaverndarráðs í skólanum. Til 

þess að tryggja nafnleynd þeirra gaf rannsakandi þeim dulnefni en hér fyrir neðan má 

lesa lýsingu þátttakenda.  

Jóhann: Útskrifaðist með B.Ed.-gráðu frá Kennaraháskóla Íslands og hefur lokið 

diplómanámi í stjórnun menntastofnanna. Hann hefur starfað sem grunnskólakennari í 

10 ár auk þess sem hann starfaði sem aðstoðarskólastjóri í tvö ár. Í dag starfar Jóhann 

sem skólastjóri í Hrafnsskóla  og hefur sinnt því starfi frá árinu 2002.    

Ingunn: Útskrifaðist með BA. próf í íslensku og fjölmiðlafræði og er með 

kennsluréttinindi sem leiksskóla-, grunnskóla-, og framhaldsskóla kennari. Hún hefur 

einnig lokið diplómanámi í stjórnun. Hún hefur starfað sem grunnskólakennari í 10 ár og 

í hálft ár sem framhaldsskólakennari. Í dag starfar Ingunn sem aðstoðarskólastjóri í 

Hrafnsskóla og hefur sinnt því starfi í 13 ár.  

Sólveig: Útskrifaðist með B.Ed.-gráðu frá Kennaraháskóla Íslands auk þess sem hún 

hefur lokið diplómanámi í mennta og menningarstjórnun frá Háskólanum á Bifröst. Hún 

hefur starfað sem grunnskólakennari í sex ár. Sólveig vinnur sem deildarstjóri á mið- og 

unglingarstigi í Hrafnsskóla og hefur starfað við það frá árinu 2005.  

Steinunn: Er með starfsréttindi sem félagsráðgjafi og sem náms- og starfsráðgjafi. 

Hún er með mastersgráðu í stjórnun og stefnumótun frá Háskóla Íslands. Steinunn 

hefur starfað sem námsráðgjafi í 11 ár og hóf hún starf sem námsráðgjafi í Hrafnsskóla 

árið 2006.  

Dóra: Útskrifaðist með B.Ed.-gráðu frá Kennaraháskóla Íslands. Einnig hefur hún 

lokið dipblómanámi í sérkennslufræðum. Hún starfar sem sérkennari í Hrafnsskóla og 

hefur sinnt því starfi í 20 ár. 

Hálfopnar samræður við þátttakendur fóru fram vikurnar 1. til 5. febrúar og 8. til 12. 

Febrúar 2016. Samræðurnar tóku um þrjátíu til fjörtíu mínútur þar sem sumir 

þátttakendur tjáðu sig meira um einelti en aðrir. 

3.3 Siðferðisleg atriði og leyfi 

Þegar framkvæmdar eru eigindlegar rannsóknir þarf að gæta vel að ýmsum 

siðferðislegum atriðum sem snerta rannsóknina. Fyrstu siðareglurnar voru þróaðar af 

Nurenberg árið 1947. Þær voru þróaðar í kjölfar skelfilegrar meðferðar á föngum sem 

var verið að rannsaka en þeir fangar voru til að mynda sprautaðir með hitasótt og 

kolabrandi auk þess sem þeim var haldið ofan í vatni við frostmark í allt að þrjár 

klukkustundir. Þegar siðareglurnar voru þróaðar var megináherslan lögð á upplýst 

samþykki þátttakenda, rannsóknin hafi í för með sér samfélagslegan ávinning og að 

rannsóknin skaði ekki þátttakendur með neinum hætti (Rannveig Traustadóttir, 2006) . 

Í siðfræði í eigindlegum rannsóknum gilda fjórar höfuðreglur sem gæta skal að farið 

sé eftir þegar rannsóknir eru framkvæmdar. Þær reglur eru kenndar við sjálfræði, 

velgjörðir, réttmæti og skaðleysi. Sjálfræðisreglan gengur út á það að virðing skal borin 

fyrir manneskjunni og sjálfræði hennar. Þessi regla felur í sér kröfuna um upplýst og 

óþvingað samþykki. Með því er átt við að rangt sé að nýta fólk í rannsóknina sem ekki 

hefur samþykkt þátttöku af frjálsum vilja. Fræða þarf þátttakendur um hver stendur 

fyrir rannsókninni, í hvaða tilgangi hún er framkvæmd, á hvaða tíma rannsóknin fer 

fram og hverjir standa fyrir henni. Einnig þarf að taka fram hvaða ávinningur og áhætta 

fylgir rannsókninni, hvaða ráðstafana verður gripið til ef þátttakandi telur sig hafa orðið 

fyrir skaða af völdum hennar, hvernig farið verður með persónulegar upplýsingar í 

rannsókninni og hvernig niðurstöður rannsóknarinnar verða birtar. Taka skal fram við 

þátttakendur að þeir geti hætt þátttöku hvenær sem er á meðan á rannsókninni 

stendur. Velgjörðarreglan felur í sér skylduna til þess að láta sem best af sér leiða og að 

þær rannsóknir sem eru framkvæmdar séu til hagsbóta fyrir mannkynið. 

Réttlætisreglan felur í sér að þeir hópar sem búa við veika stöðu innan samfélagsins séu 

verndaðir fyrir þeirri áhættu sem rannsóknin gæti haft í för með sér. Síðasta reglan sem 

hafa skal í huga er skaðleysisreglan. Reglan segir að rannsóknin skuli ekki fela í sér 

ónauðsynlega áhættu fyrir þátttakendur. Þar með er upplýst samþykki ekki nægilegt 

heldur þarf rannsakandi einnig að gæta þess að hún samrýmist hagsmunum 

þátttakenda (Sigurður Kristinsson, 2003). 

Eins og sjá má hér að ofan er margt sem þarf að huga að við gerð rannsóknar að 

þessu tagi. Þegar rannsóknin var framkvæmd gætti rannsakandi vel að þessum atriðum. 

Í desember 2015 var fengið munnlegt samþykki frá skólastjóra að rannsóknin mætti 

fara fram í skólanum. Einnig var fengið leyfi til þess að framkvæma rannsóknina frá 

Höllu Jónsdóttur, leiðbeinanda verkefnisins í desember 2015. Fengið var leyfi frá 

þátttakendum rannsóknarinnar í janúar 2016 þegar rannsóknaráætlunin hafði verið 

samþykkt. Þegar niðurstöður rannsóknarinnar voru unnar gætti rannsakandi að 

hlutleysi sínu í rannsókninni og aðgreindi sínar skoðanir frá skoðunum þátttakenda. 

Rannsóknin var einnig tilkynnt til persónuverndar (sjá viðauka A) en þess er krafist 

samkvæmt lögum nr. 77/2000 um persónuvernd og meðferð. 

3.4 Réttmæti og áreiðanleiki 

Í fyrirbærafræði er litið á rannsóknarniðurstöðurnar sem þekkingarframlag þar sem 

einungis framtíðin mun leiða í ljós hvort þær séu sannar eða réttar. Réttmæti og 

áreiðanleiki niðurstaðna úr rannsókninni byggist meðal annars á því hversu 

trúverðuglega rannsakanda tekst að setja niðurstöðurnar fram. Í rannsókn af þessu tagi 

er oft talað um rannsakandann sem „mælitækið“ og þar með geti engir tveir 

rannsakendur fengið sömu niðurstöður þrátt fyrir að gera sömu rannsókn. Það er meðal 

annars vegna þess að þeir koma að rannsókninni með mismunandi reynslu og fræðisýn 

og sjá hlutina því mismunandi augum (Sigríður Halldórsdóttir, 2003). 

3.5 Gagnasöfnun 

Vancouver-skólinn í fyrirbærafræði leggur áherslu á að gagnaöflunin byrji í kyrrð en 

með því er átt við að rannsakandi átti sig á sínum fyrirfram ákveðnu hugmyndum og 

leggi sig fram við að setja sínar hugmyndir til hliðar. Til þess að rannsakandi áttaði sig á 

sínum hugmyndum hélt hann rannsóknardagbók allt rannsóknarferlið. Þegar 



37 

samræðurnar áttu sér stað var mikilvægt að rannsakandi hugaði að því að hlusta meira 

en hann talaði og gætti þess að veita viðmælanda óskerta athygli (Sigríður 

Halldórsdóttir,2003). Samræðurnar við þátttakendur fóru fram sem hálfopnar 

samræður en rannsakandi studdist við viðtalsramma á meðan þær fóru fram. Til þess 

að tryggja öryggi samræðna voru þær teknar upp með tvennskonar hætti en notaður 

var snjallsími rannsakanda og spjaldtölva hans til þess. Samræðurnar tóku 30 til 40 

mínútur og fór það eftir því hversu mikið þátttakendur höfðu að segja. Rannsakandi 

afritaði síðan samræðurnar jafnóðum skriflega en þegar hann hafði lokið við að afrita 

samræðurnar fjarlægði hann þær úr símanum og spjaldtölvunni til þess að tryggja 

öryggi viðmælenda.  

3.5.1 Úrvinnsla gagna 

Þegar rannsakandi hafði lokið við að afrita samræðurnar byrjaði hann að greina gögnin. 

Gögnin voru greind með þeim hætti að rannsakandi las þau nokkrum sinnum yfir til 

þess að fá sem heildstæðasta mynd af fyrirbærinu. Að því loknu hóf rannsakandi að 

þemagreina samræðurnar en þemagreining felur í sér að greining gagna fer fram í 

endurteknum skrefum. Rannsakandi byrjar á því að finna kóðin en kóð eru heiti á 

flokkum sem greinast í gögnunum. Þeir flokkar sem rannsakandi fann í gögnunum voru 

byggð á markmiði rannsóknarinnar. Þegar rannsakandi hafði lokið við að finna kóðin 

voru þau síðan dregin saman í þemu en fór það eftir því hversu skýrt þau komu fram í 

samræðunum (Baun og Clarke, 2006; Padgett, 2008). 

4 Niðurstöður 

Hér verður greint frá helstu niðurstöðum rannsóknarinnar út frá 

rannsóknarspurningunni: Hvernig vinnur grunnskóli á höfuðborgarsvæðinu gegn 

einelti? Eftir að rannsakandi hafði rýnt í gögnin komu í ljós fimm eftirfarandi 

meginþemu. Þau þemu eru eineltisferli eitt, eineltisferli tvö, fyrirbyggjandi leiðir, 

skólabragur og tíðni eineltis. Eitt þema er tekið fyrir í einu og bera því kaflarnir fimm 

heiti þeirra.  

4.1 Meginþemu 

Fyrsta þemað sem verður greint frá er Eineltisferli eitt. Þar er greint frá eineltisferlinu 

sem farið er eftir í skólanum þegar upp koma eineltismál. Unnið er eftir tveimur ferlum 

þegar tilkynning um einelti kemur fram í skólanum. Þegar eineltistilkynning berst vinnur 

nemendavernd fyrst eftir eineltisferli eitt en í kafla 4.2 má lesa lýsingar þátttakenda á 

því ferli. 

Annað þemað sem fundið var við gagnagreiningu var Eineltisferli tvö. Eineltisferli tvö 

á sér stað þegar ekki hefur tekist að stöðva eineltið eftir ferli eitt. Í kafla 4.3 má lesa 

lýsingar þátttakenda á eineltisferli tvö.  

Þriðja þemað fjallar um Fyrirbyggjandi leiðir. Það þema felur í sér lýsingar 

þátttakenda á þeim fyrirbyggjandi leiðum sem skólinn nýtir til þess að koma í veg fyrir 

einelti í skólanum. Sagt verður frá forvörnum, fræðslu og niðurstöðum skólapúlsins. Í 

kafla 4.4 má lesa lýsingar þátttakenda á þeim þáttum sem nefndir eru hér að ofan.  

Fjórða þemað sem fundið var er Skólabragur. Í því þema er greint frá skólabragnum 

í Hrafnsskóla. Þar lýsa þátttakendur sinni sýn á skólann, hvernig þeim finnst nemendum 

líða innan veggja hans, hvernig starfsfólk skólans hefur áhrif á skólabraginn og fleira 

sem því viðkemur. Í kafla 4.5 má lesa lýsingar þátttakenda á þeim þáttum sem nefndir 

eru hér að ofan.  

Fimmta og síðasta þemað sem fundið var við gagnagreiningu er tíðni eineltis. Í því 

þema má finna lýsingar þátttakenda á tíðni eineltis í skólanum. Einnig má sjá hvernig 

þátttakendur túlka tíðni eineltis í Hrafnsskóla. Í kafla 4.6 má lesa lýsingar þátttakenda á 

því.  

4.2 Eineltisferli eitt 

Þegar tilkynning um einelti berst skólanum fer af stað ferli sem nemendaverndarráð 

vinnur markvisst eftir. Allir þátttakendur lýstu því að þegar upp kemur eineltismál byrjar 

sá aðili sem tilkynnir eineltið á að fylla út tilkynningarblað. Tilkynningarblaðið er auðvelt 

fyrir alla að nálgast og er það staðsett á vefsíðu skólans. Jóhann gefur góða lýsingu á því 

hvernig eyðublaðið er en hann segir:  

…við erum með eineltisferli og það eru þessi tilvísunarform. Þegar einhver 

tilkynnir um einelti þarf sá aðili að segja til um það hver þolandinn er, hver 

vísar málinu, hverjir eru hugsanlegir gerendur, hvernig eineltið lýsir sér, 

hvar fer það fram, hvað er búið að gera í málinu og síðan er þetta tekið upp 

inni í nemendaverndarráði. 

Í Hrafnsskóla var einu sinni sér starfandi eineltisráð en nú hefur eineltisráðið verið 

sameinað við nemendavernd og því vinna þau í þeim eineltismálum sem koma upp í 

skólanum. Eineltisferlið sem unnið er eftir var kynnt fyrir foreldrum eða öðrum 

forráðamönnum nemenda í skólanum. Þegar tilkynning um einelti hefur borist 

nemendaverndarráði er haldinn fundur og rætt um málið. Þegar umsjónarmaðurinn 

sem sér um það eineltismál hefur verið fundinn hefst ákveðið ferli. Allir þátttakendur 

töluðu um að unnið væri eftir tveimur ferlum. Þegar tilkynning berst um einelti fer það 

beint í ferli eitt og ef ekki gengur að stöðva eineltið fer það áfram í ferli tvö. Allir 

þátttakendur rannsóknarinnar voru sammála því að þeir taki mjög alvarlega á einelti í 

skólanum. Ingunn ræðir um það hvernig viðhorfið sé til eineltis í skólanum og segir:  

… við tökum alltaf mjög alvarlega á þessu. Ef einhver grunur liggur á að um 

einelti sé að ræða þá tökum við því alltaf mjög alvarlega og förum með 

þetta alla leið. Við bíðum ekki bara og hugsum að það gæti mögulega verið 

um einelti að ræða heldur biðjum við viðkomandi að tilkynna það og 

skoðum þá hvers eðlis þetta er. Stundum er þetta samskiptavandi og 

stundum er þetta einelti. Við líðum ekki einelti, við tökum á því og við 

hræðumst það ekki. 

Steinunn starfar sem námsráðgjafi í skólanum og heldur utan um eineltismálin sem 

koma upp. Hún segir að fyrsta skrefið þegar tilkynning hefur borist um einelti fer fram 

viðtal við þolandann með leyfi foreldra. Þegar það viðtal fer fram ræðir hún við 

þolandann um hvernig eineltinu hefur verið háttað og hvernig hegðun gerandinn hefur 

sýnt. Því næst fer viðtal fram við gerandann með leyfi foreldra hans. Af því viðtali loknu 

leitar hún upplýsinga frá kennurum og öðru starfsfólki skólans. Hún segir:  

...ég skoða því næst upplifun kennara og annars starfsfólk skólans á 

eineltinu og fæ þau gjarnan til þess að fylgjast með í frímínútum, á 

unglingadeildagangi eða á skólalóðinni. 

 

Að loknum viðtölum leitar Steinunn upplýsinga frá foreldrum bæði þolenda og 

meints geranda og oftast nær heldur hún fundi með þeim. Hún skoðar einnig nýjustu 

könnunina um líðan en þá könnun taka nemendur tvisvar sinnum á hverju skólaári. Í 

þeirri könnun svara nemendur ýmislegu varðandi líðan þeirra í skólanum og eru sumar 

spurningar sem beinast að einelti. Að því loknu er lögð fyrir tengslakönnun í bekknum 

sem viðkomandi er í og stundum hefur hún verið lögð fyrir í öllum árganginum. Sólveig 

lýsir tengslakönnunni og segir:  

…við leggjum fyrir tengslakönnun ef það er einhver sem verður mikið 

útundan til þess að sjá hvort það er eitthvað munstur… 

Samhliða þessum þáttum eru stopp miðar skoðaðir og þá er athugað hvort að 

gerandinn hafi fengið marga stopp miða. Stopp miði er hluti af SMT hegðunarkerfinu 

sem er í skólanum. En Sólveig lýsir stopp miðum sem skráningarferli á óæskilegri 

hegðun. Steinunn talar um að stundum eru gerendur með marga stopp miða og 

stundum lítið sem enga en hún segir:  

Ef einhver er talinn vera meintur gerandi eða meintir gerendur og þá þarf ég 

að skoða hvort þessir einstaklingar eru að fá marga stoppmiða í skólanum 

og fyrir hvað. Stundum er það ekki einungis gegn þeim sem þeir eru að 

leggja í einelti sem þeir fá stopp miða heldur geta þeir verið með óæskilega 

hegðun gagnvart fleirum. Því gæti þetta verið víðtækara og oft hjálpar það 

rosalega þegar einhver einn stígur fram. Stundum eru engir stopp miðar 

þetta eru ekki allt einstaklingar sem eru með einhverja óæskilega hegðun í 

kennslustundum sem eru endilega að leggja í einelti eða alls ekki sko. 

Á meðan eineltisferlið fer fram er haldin atvikaskrá en hún felur í sér að þolandinn 

leitar til námsráðgjafa og segir honum frá ef eitthvað hefur komið upp á. Steinunn lýsir 

atviksskránni og segir:  

…segjum að það sé byrjað að vinna í þessu máli og þrátt fyrir að hafa rætt 

við geranda um alvarleika máls þá kannski kemur hann að þolanda daginn 

eftir og segir við hann „klöguskjóða núna er ég komin í vandræði“. Þá vill ég 

vita það, þá er það sett í atvikaskrá og það þarf strax að tala aftur við 

gerandann...  

Að loknu eineltisferli eitt er haldinn fundur með þolendum, gerendum og foreldrum 

eða forráðamönnum þeirra. Á þeim fundi er athugað hvort að ferli eitt hafi dugað til 

þess að stöðva eineltið. Ingunn ræðir þetta og segir: 

Síðan þegar við erum búin að vinna með þeim hlutaðeigendum, hvort sem 

það eru foreldrar geranda eða þolenda, þá höfum við alltaf endalok á 

málinu. Kannski tekur það einhverjar vikur eða einhverja mánuði þar til við 

teljum að þetta hafi tekist og að eineltið hafi hætt í rauninni. Þá höfum við 

alltaf fund aftur með þeim sem áttu hlut að máli og nemendavernd ákveður 

að leggja til að loka málinu í samræmi við foreldra. Og þeir skrifa alltaf undir 

það ef þeir eru sáttir. Ef ekki þá höldum við málinu opnu þar til þeir eru 

sáttir við að málinu sé lokið… 

Þátttakendur ræddu um að oftast næst að stöðva eineltið eftir eineltisferli eitt. 

Sólveig lýsir þessu segir: 

...oftast nær hefur náðst að stöðva eineltið með því að vinna samkvæmt 

eineltisferli eitt. Ef ekki tekst að stöðva það þá fer það í ferli tvö en þá er 

unnið ítarlegra og farið dýpra í vandann.  

Ef að foreldrar eru ekki sáttir við vinnu nemendaverndar eftir eineltisferli eitt þá fer 

eineltismálið áfram í eineltisferli tvö en oftast næst að stöðva eineltið í ferli eitt. 

Þátttakendur nefndu allir að oftast nær dugar að vinna eftir ferli eitt en í einstaka 

málum þarf að vinna meira með eineltið og fer það þá áfram í ferli tvö.  

4.3 Eineltisferli tvö 

Ef eineltið stoppar ekki eftir ferli eitt þá fer það áfram í ferli tvö. Þegar ferli tvö hefst er 

unnið meira með gerendur og þolendur eineltisins. En Steinunn segir:  

…þá eru foreldrar ósáttir við vinnuferli 1 og finnst við ekki hafa náð að 

stoppa eineltið og vilja fara lengra með þetta. 

Í vinnuferli tvö er þolandanum og gerandanum boðið að fara á 

sjálfstyrkingarnámskeið. En Steinunn segist einnig oft mæla með því að foreldrar sendi 

barnið sitt á sjálfstyrkingarnámskeið í eineltisferli eitt. Þátttakendur tala um að 

Sjálfstyrkingarnámskeið sé mjög gagnlegt fyrir þolendur eineltis þar sem þeir eru oft á 

tíðum óöryggir og hafi litla trú á sjálfum sér. Í vinnuferli tvö eru einnig haldnir 

bekkjarfundir um alvarleika eineltis, tengslakönnun er aftur lögð fyrir nemendur og 

eineltiskönnun. Þolendur eru þá einnig vikulega eða oftar í viðtali hjá námsráðgjafa. 

Eineltismálinu er vísað áfram í Sáttarteymið en það er starfrækt teymi innan skólans. 

Dóra sérkennari lýsir sáttarteyminu og segir:  

…það er einmitt svona lausnarteymi sem kennarar geta leitað til ef þeir eru í 

einhverjum vandræðum eða eru búnir að prufa ýmislegt og þurfa hjálp þá 

geta þeir sent þangað inn beiðni um aðstoð. 

Jóhann gefur góða lýsingu á starfi sáttarteymisins og segir:  

...einn úr sáttarteyminu gæti kannski farið inn í viðkomandi bekk sem er í 

vandræðum og fylgst með kennslunni og svona teiknað upp og kortlagt og 

tekið eftir einhverju sem kennarinn var kannski ekki búinn að átta sig á. 

Síðan kemur viðkomandi kennari á fund og þar fer sáttarteymið yfir með 

viðkomandi hugsanlegar lausnir til þess að leysa vandamálið. 

Þegar upp kemst um einelti í bekk fer sáttarteymið inn í bekkinn með ýmislegt til 

þess að koma í veg fyrir að eineltið haldi áfram innan nemendahópsins. Þátttakendur 

sögðu að sáttarteymið fari þá gjarnan inn í bekki með hópefli, klípusögur um einelti og 

ýmislegt til þess að leysa vandamálið. Steinunn lýsir heimsóknum Sáttarteymisins inn í 

bekki og segir: 

…þá fer það inn í Sáttarteymið og þá fer þetta alveg inn í svona ferli það eru 

haldnir bekkjarfundir, farið inn með hópefli, klípusögur og fleira. 

Í vinnuferli tvö er farið dýpra í vandann. Því ferli lýkur ekki fyrr en þolandi, gerandi 

og foreldrar þeirra eru sáttir með vinnuferlið. Þetta eru margar leiðir sem unnið er eftir 

og í því vinnuferli er einnig unnið markvisst með áhorfendur eineltisins sem 

þátttakendur töldu mjög mikilvægt. Að loknu vinnuferli tvö ætti eineltið að vera 

stöðvað en Jóhann segir: 

Svo verður að ljúka málum innan skólaársins og yfirleitt tekst það alltaf mjög 

vel. En svo náttúrulega gerist það stundum að sama málið eða sömu 

gerendur blossa upp aftur ári eftir. En oftast náum við alveg að koma í veg 

fyrir eða svo virðist vera að þau komi ekki upp aftur. 

Hér hefur komið fram að nemendaverndarráð vinnur markvisst að því að koma í veg 

fyrir einelti sem upp kemur meðal nemenda í skólanum. Þau vinna eftir ákveðnu ferli 

sem er sýnilegt öllum á heimasíðu skólans. Þau hræðast ekki að takast á við einelti, taka 

því alvarlega og vinna að því að koma í veg fyrir það í skólanum. Unnið er eftir tveim 

ferlum í skólanum og er byrjað á því að vinna eftir ferli eitt en ef ekki tekst að vinna 

gegn eineltinu í því ferli er unnið eftir ferli tvö. Ferli tvö er ítarlegra en þá er unnið enn 

frekar með þolandann, gerandann og áhorfendur eineltisins.  

4.4 Fyrirbyggjandi leiðir 

Þátttakendur ræddu um fyrirbyggjandi leiðir til þess að koma í veg fyrir einelti í 

skólanum. Mikilvægt er af hálfu þeirra að byrja strax í byrjun skólagöngu barna að vinna 

með forvarnir fyrir einelti. Gagnlegt er þá að vinna með þætti eins og virðingu, 

samvinnu, tillitssemi og traust. Notast er við stefnuna Stöndum saman í skólanum en 

hún inniheldur þriggja þrepa viðbragð við óæskilegri hegðun en þau viðbrögð nefnast 

hættu, gakktu, segðu frá. Sú stefna er hluti af SMT skólafærni sem er agakerfið sem 

unnið er eftir í skólanum. Í þeirri stefnu er notast við merki sem nemendur gefa með 

hönd sinni. Í byrjun hvers skólaárs er farið yfir kerfið með kennurum og öðru starfsfólki 

skólans. Þátttakendur ræddu um kerfið en Ingunn segir:  

Hættu, gakktu, segðu frá er kerfi sem er notast við hér. Við minnum á það á 

hverju ári bæði nemendum, skólaliðum og stuðningsfulltrúum sem eru t.d. í 

gæslu þeir eru færir um að nýta sér kerfið og minna á það. Þannig að það 

eru allir meðvitaðir um kerfið. Kerfið styður klárlega við lága tíðni eineltis í 

skólanum. 

Steinunn ræðir einnig um það hversu gagnlegt kerfið er og segir:  

…ég tel að hættu, gakktu, segðu frá styðji við það hversu fá eineltismál 

koma upp í skólanum. 

Sólveig lýsti því hvernig kerfið virkar og segir:  

…ef að nemandi segir hættu og setur höndina fram þá eiga hinir 

nemendurnir að vita hvað það þýðir. Ef að sá einstaklingur hættir ekki eftir 

merkið þá á viðkomandi að ganga í burtu og segja einhverjum fullorðnum 

frá. Við brýnum fyrir nemendum að með því að segja fullorðnum frá þá er 

það ekki að klaga.  

Viðmælendur voru sammála því að ekki væri mikið um einelti í skólanum og telja 

þeir allir að SMT skólafærni hafi jákvæð áhrif á tíðni eineltis. Fram kom í samræðunum 

að uppruna SMT skólafærni má rekja til Oregon Í Bandaríkjunum. Kerfið er önnur útgáfa 

af PBS (Postitive behavior support) og PMTO (Parent Management Training). Kerfið er 

Hafnfirskt og nýta allir skólar í Hafnarfirði kerfið. Dóra segir:   

 

 ...ég held SMT skólafærni stuðli að minna einelti. Ef allir fara eftir þessu 

kerfi þá virkar það. 

Jóhann telur að öll hegðunarkerfi stuðli að betri skólabrag og segir:  

…Kerfið virkar, þetta eru ekki endilega trúarbrögð en margir detta í það. Það 

er uppbyggingarstefna, það er SMT skólafærni, og fleiri kerfi. Öll kerfin 

byggja á því að nemendum líði vel í vinnunni sinni. SMT skólafærni er kerfið 

okkar þess vegna eiga starfsmenn að vinna eftir því og þá eru allir að vinna 

að sama marki og vinna í takt og það er mikilvægt. Eins og ef um er að ræða 

íþróttalið og það væru mörg kerfi í gangi innan sama liðsins og tveir 

leikmenn væru að gera eitthvað allt annað en hinir myndi það ekki virka. 

Þannig að þetta er bara kerfið okkar og já ég tel það virka og allavegana 

miðað við þær tölur sem við fáum úr skólapúlsinum þá er að ganga vel. 

Hvort að það sé hægt að skrifa það algjörlega á kerfið eða bara frábært 

starfsfólk eða eitthvað slíkt það er voðalega erfitt að segja. 

SMT skólafærni stuðlar að jákvæðum samskiptum og með því er stuðlað að góðum 

skólabrag. Viðmælendur lýsa kerfinu þannig að það er sama hegðunarkerfi notað fyrir 

alla frá fyrsta bekk upp í tíunda bekk. Kerfið er jákvæð skólafærni sem gengur út á það 

að finna jákvæða þætti hjá nemendum og styrkleika og styrkja þá enn frekar. 

Nemendum er umbunað fyrir góða hegðun með hrósmiðum en viðurlögin við slæmri 

hegðun eru stoppmiðar.  

Sólveig lýsir kerfinu og segir:  

...þetta er agastjórnunarkerfi þar sem við veitum jákvæðri hegðun athygli og 

við umbunum börnum fyrir jákvæða hegðun en jafnframt reynum við að 

stöðva neikvæða hegðun. 

 Ingunn lýsir einnig kerfinu og segir:  

Þegar nemandi sýnir óæskilega hegðun þá eru ákveðin viðurlög sem er hluti 

af þessari jákvæðu uppbyggingu. Þau fá alltaf tækifæri til þess að bæta sig 

og þau fá hrós og umbun fyrir þegar þau gera vel og þetta er allt 

sameiginlegur pottur þegar umbunin fer fram. 

Eins og fram kemur hér að ofan eru nemendum gefnir hrósmiðar þegar þeir sýna 

jákvæða hegðun og safnar bekkurinn þeim saman í heild. Þegar bekkurinn hefur náð að 

safna umbunar miðum sem eru átta sinnum fjöldi nemenda bekkjarins er haldin 

hrósmiða veisla. Steinunn lýsir hrósmiðunum og veislunni sem haldin er þegar 

fjöldanum er náð og segir:  

Hrósmiðar eru gefnir þegar nemendur sýna jákvæða hegðun. Þeir safna 

þeim og eru í sameiginlegu átaki og fá því sameiginlega umbun. En umbunin 

felur í sér að t.d. tvöfaldur stærðfræðitími breytist í náttfatateiti eða 

leikfanga dag hjá þeim yngri og það er eftirsóknarvert að fá svona veislu. 

Viðmælendur ræddu um að viðurlög við óæskilegri hegðun eru svokallaðir 

stoppmiðar. Nemendur geta ýmist fengið stopp miða fyrir annars stigs brot eða þriðja 

stigs brot. Með annars stigs broti er átt við hegðun á borð við að fara ekki eftir 

fyrirmælum kennara eða vera með tyggjó. Þegar um þriðja stigs brot er að ræða sýnir 

nemandi alvarlegri hegðun en það getur til að mynda verið að vanvirða kennarann eða 

framkvæma skemmdarverk. Viðmælendur lýsa því fyrir mér að þegar um þriðja stigs 

stoppmiða er að ræða fer nemandi strax til skólastjóra sem ræðir við hann. Jóhann og 

Steinunn lýsa stoppmiðanum og má lesa lýsingar þeirra hér fyrir neðan:  

Svo erum við með stopp miða til þess að stöðva óæskilega hegðun. Það er 

ákveðið skráningarferli það er einn starfsmaður sem sér um að skrá alla 

stopp miða inn í kerfið svo við vitum nákvæmlega tíðnina. 

 

Stopp miðar eru notaðir ef barn fer ekki eftir fyrirmælum og það er búið að 

gefa því aðvörun en það fer samt ekki eftir fyrirmælum þá gefum við stopp 

miða. Ef að einstaklingur er kominn með 5 stoppmiða þá þarf hann að vinna 

uppbótarverkefni. Þegar nemandi er kominn með 10 stoppmiða er haft 

samband heim og haldinn er stoppmiða fundur með nemenda, foreldra, 

umsjónarkennara og deildarstjóra. 

Þátttakendur ræddu um að mikilvægt væri samt sem áður að gefa barni eins fljótt 

og hægt er umbunarmiða ef hann hefur fengið stopp miða en Steinunn segir:  

…fyrir hvern stoppmiða sem kennari gefur þarf að einblína rosalega mikið á 

jákvæða hegðun hjá barninu og gefa fjóra umbunarmiða á móti. Þannig að 

þú þarf að vera mjög vakandi fyrir að barnið sé að taka sig á. 

Viðmælendur nefndu nokkrar fyrirbyggjandi leiðir sem notaðar eru í skólanum til 

þess að koma í veg fyrir einelti. Allir viðmælendur nefndu að forvarnir og fræðsla sé 

einn af lykil þáttum í baráttunni við einelti. Við upphaf skólaárs fer skólasálfræðingur og 

námsráðgjafi inn í bekkina með fræðslu fyrir nemendur. Hér fyrir neðan má lesa 

lýsingar Sólveigar og Steinunnar á þeim heimsóknum: 

Skólasálfræðingur og námsráðgjafi fara inn í bekki með forvarnir. Þær ganga 

inn í alla bekki á haustin og ræða samskipti og hvernig einstaklingar eiga að 

koma fram við hvort annað. 

   

...ég og skóla sálfræðingurinn vinnum oft saman. Við förum saman inn í 

bekki og ræðum jákvæð samskipti og afleiðingar eineltis bæði út frá 

geranda, þolanda og áhorfendum. 

Viðmælendur sögðu frá því að umsjónarkennari er gjarnan með forvarnir og fræðslu 

fyrir nemendur sína í skólanum. Einnig eru sérstakir dagar í skólanum þar sem fjallað er 

um einelti en einn þeirra daga er dagur eineltis. Á þeim degi í skólanum vinna 

nemendur verkefni sem tengist einelti. Steinunn segir frá einu verkefni sem nemendur 

gerðu fyrir tveimur árum síðan á eineltis daginn en hún lýsir verkefninu og segir:  

Á eineltisdaginn höfum við kennararnir gert verkefni sem snýr að einelti. Í 

hitt í fyrra vorum við með verkefni sem fól í sér að allir nemendur kveiktu á 

kerti og settu bolla yfir það en við það kæfðist eldurinn. En með því sýndum 

við nemendum hvernig loginn virkar eins og þegar einelti á sér stað. En 

einelti er alltaf áfram ef við í umhverfinu leyfum því að lýsa áfram en ef 

áhorfendur stíga fram og hjálpa þolanda þá lognast loginn út. Með því 

reynum við að virkja nemendur til þess að grípa inn í þegar einelti á sér stað.  

Viðmælendur töluðu um að í öllum bekkjum í skólanum væru haldnir bekkjarfundir. 

Á bekkjarfundum ræða nemendur ýmis mál sín á milli. Fundirnir eru haldnir vikulega 

með nemendum og þá stjórnar umsjónarkennarinn fundunum. En Ingunn lýsir þessu í 

viðtalinu og segir:  

Þrátt fyrir að við séum ekki að vinna eftir Olweusaráætluninni þá nýtum við 

bekkjarfundi í skólanum en bekkjarfundirnir eru upprunalega úr Olweus. 

Á bekkjarfundum ræða nemendur ýmislegt sín á milli en lykilinn að þeim eru þrjár 

spurningar. Steinunn lýsir þeim:  

…með bekkjarfundi þar sem er sest niður og farið yfir vikuna og hvað þarf 

að leysa. Á bekkjarfundum ræðir kennari við nemendur og spyr spurninga 

eins og hvort að það sé einhver ágreiningur milli bekkjarfélaga, hvort að það 

sé einhver sem hefur gert einhvern leiðan eða reiðan í vikunni og ekki tekist 

að leysa málið. Þannig það er reynt að leysa jafn óðum svo að það vindi ekki 

upp á sig.  

Viðmælendur ræddu allir um að notast er við lausnarleit í skólanum. Lögð er áhersla 

á að kenna nemendum lausnarleit í skólanum en sú aðferð felur í sér að nemendur 

finna sameiginlega lausn á vandamáli. Ingunn lýsir þessu og segir:  

…það er mjög mikið notuð lausnarleit hérna og krökkunum er kennd 

lausnarleit sem er að finna lausn á verkefnum sem verið er að fjalla um 

hvort sem það er hegðun, nám eða fuglaveisla eða annað. Þannig að þau 

læra það að finna lausn á málinu á margan hátt og það er svona aðferð sem 

er kennd að horfa á hliðar báðum megin og það má segja sína skoðun.  

Önnur fyrirbyggjandi leið til þess að koma í veg fyrir einelti í skólanum er að leggja 

fyrir könnun um líðan en í henni eru spurningar sem snúa að einelti. Rætt verður meira 

um þær kannanir í kafla 4.5. 

Hér að ofan má sjá að skólinn vinnur gegn einelti með fyrirbyggjandi leiðum. Með 

þeim leiðum sem nefndar eru hér að ofan er unnið að því að skapa góðan skólabrag þar 

sem lögð er áhersla á að nemendum líði vel í skólanum. Með því að kenna nemendum 

jákvæð samskipti frá byrjun skólagöngu telja þátttakendur að minna sé um einelti í 

skólanum. Þátttakendur ræddu einnig um að þau noti ýmsar leiðir til þess að virkja 

áhorfendur til þess að grípa inn í einelti sem þeir telja mjög gagnlega leið til þess vinna 

gegn einelti í skólanum.  

4.5 Skólabragur 

Þátttakendur ræddu um að mikilvægt væri að stuðla að góðum skólabrag til þess að 

koma í veg fyrir einelti. Unnið er eftir ýmsum leiðum í skólanum til þess að stuðla að 

góðum skólabrag. Viðmælendur voru allir sammála því að í Hrafnsskóla ríkti góður 

skólabragur og að í flestum bekkjum ríkti jákvæður bekkjarbragur. Þeir töldu að SMT 

skólafærni stuðlaði til að mynda að góðum skólabrag. En Steinunn segir:  

SMT kerfið er ein af sérstæðum okkar í baráttunni gegn einelti. En með því 

að hrósa nemendum fyrir góða hegðun hvetjum við nemendur til þess að 

nota jákvæð samskipti sín á milli.  

Viðmælendur ræddu einnig um það hversu frábært starfsfólk væri í skólanum og að 

það væri hluti af því hversu góður skólabragur er í skólanum. Þátttakendur ræddu þá 

um það hversu mikilvægt væri að starfsfólk skóla væri jákvætt og metnaðarfullt en 

Ingunn lýsir starfsandanum og segir:  

Það eru svakalega flottir starfsmenn hérna og það er það sem gerir skólann 

að því sem hann er. Það er mikil jákvæðni og mikill metnaður meðal 

starfsfólks þannig að það hafa allir skoðun á öllu sem er mjög jákvætt og 

það er mikið notað lausnarleit til þess að finna lausn þegar það koma 

einhver verkefni sem eru erfiðari en önnur. Skólabragurinn er mjög góður. 

Viðmælendur voru einnig á þeirri skoðun að góðir nemendur væru í skólanum sem 

hefur mikið að segja til um hversu góður skólabragur er. Nemendur skólans eru því 

almennt mjög jákvæðir. Sólveig lýsir skólabragnum og segir:  

Ég myndi bara telja hann nokkuð góðan. Mér finnst við vera í flestum 

tilfellum núna með góða nemendur og jákvæða og þau koma vel fram við 

hvort annað flest öll. 

Jóhann er sammála bæði því að það séu góðir nemendur við skólann og starfsfólk en 

hann segir:  

Ég held að við séum bara mjög heppin með skóla og ég tel að það er 

allavegana mjög góður starfsandi og ég held að við séum líka heppin með 

nemendur, umhverfi og utanumhald. Þetta er bara flottur skóli held að það 

sé eiginlega bara svarið.  

Viðmælendur ræddu um að í Hrafnsskóla væri unnið mikið með dyggðir. Í hverri 

viku er lögð áhersla á dyggð mánaðarins sem kennarar fara yfir með nemendahópnum 

sínum. Einnig ræddu viðmælendur um að lögð væri áhersla á samvinnu, ábyrgð, 

tillitssemi og traust en þessir hlutir vinna allir að því að í skólanum ríkir góður 

skólabragur sem stuðlar að færri tilfellum eineltis. Einnig voru þau á þeirri skoðun að 

SMT skólafærni stuðli einnig að góðum skólabrag en Dóra segir:  

Ég hugsa að SMT skólafærni stuðli að því hversu góður skólabragur ríkir í 

skólanum. Einnig leggur skólinn mikla áherslu á dyggðir sem spilar stóran 

þátt í því hversu góður andi ríkir hér. 

Viðmælendur sögðu frá því að reglulega yfir skólaárið héldu bekkirnir morgunstund 

fyrir samnemendur í sal skólans. Þar sýndu nemendur skemmtiatriði og unnið væri 

gjarnan með dyggðirnar þar líka en Jóhann segir: 

…eins og á morgunstund þá fjöllum við um dyggð mánaðarins eins og um 

þolinmæði, hugrekki eða hvað sem er þannig að við vinnum svolítið í 

þessum lífsleikni anda og höfum alveg gert frá byrjun. 

Steinunn lýsir morgunstundunum og dyggðunum einnig í viðtalinu og segir: 

Mér þykir dyggðirnar okkar vera ein af sérstæðum skólans til að koma í veg 

fyrir einelti. Dyggðirnar og morgunstundirnar það er náttúrulega verið að 

vinna með alla þessa mikilvægu þætti til dæmis virðing, umburðarlyndi, 

koma vel fram við aðra og fara eftir fyrirmælum. Krakkarnir eru til dæmis að 

vinna með dyggðir á morgunstundum og þeir nemendur sem horfa á 

morgunstundina er þá alltaf verið að sýna þeim góða hegðun eða jákvæða 

hegðun. Ég myndi telja að SMT, morgunstundirnar og dyggðirnar okkar hafa 

hjálpað mikið til. Allavegana styður mjög mikið við jákvæða hegðun sem 

leiðir til minna samskiptaerfiðleika og betri skólabrag.  

Viðmælendur ræddu um að með því að kenna nemendum dyggðir alla skólagöngu 

þeirra er stuðlað að góðum skólabrag. Þegar nemendur væru minntir reglulega á góð 

samskipti og hvað felst í þeim lærðu þau með tímanum að eiga jákvæð samskipti sín á 

milli. Misjafnt er hversu góður bekkjarbragur ríkir í hverjum bekk fyrir sig en Steinunn 

segir:  

Mér finnst bekkirnir vera misjafnlega samstíga eða vera misjafnlega góðir 

saman, þannig að það eru ekki allir alltaf með jákvæð samskipti hérna þrátt 

fyrir að þeir eigi að gera það. 

Þátttakendur töluðu um að þegar ekki væru nógu góð samskipti innan bekkjarins 

leitaði umsjónarkennari gjarnan til sáttarteymis sem gæfi kennaranum ráð um hvernig 

hann gæti bætt bekkjarandann en þá er gjarnan farið inn í bekkinn með ýmis verkfæri 

sem kennarinn getur nýtt til þess að stuðla að betri bekkjaranda.  

4.6 Tíðni eineltis 

Viðmælendur minntust á könnun um líðan nemenda sem er lögð fyrir í skólanum 

tvisvar sinnum ári. Fyrir eldri nemendur er lögð fyrir könnun sem nefnist skólapúlsinn 

en fyrir þau yngri er lögð fyrir könnun sem nefnist könnun um líðan. Í könnun yngri 

nemenda er spurt á nokkrum stöðum um einelti, þá merkja nemendur við þann 

broskarl sem passar við tilfinningar þeirra. Þegar skólapúlsinn er lagður fyrir nemendur 

svara þeir nafnlaust á netinu og beinast ýmsar spurningar að einelti. Þátttakendur 

sögðu að með því að leggja fyrir kannanir af þessu tagi væri hægt að fylgjast með því 

hvort einelti ætti sér stað innan nemendahópsins og jafnvel skólans í heild. Einelti væri 

oft á tíðum dulið og gæti reynst þolendum erfitt að stíga fram og segja frá. Niðurstöður 

úr könnuninni gæfu samt sem áður til kynna að skólinn væri undir meðaltali í einelti en 

Jóhann segir:  

…við höfum í gegnum árin haft mjög lága eineltis prósentu í skólapúlsinum 

og verið langt fyrir neðan landsmeðaltal. En sko, þó að það er alltaf einhver 

ákveðin prósenta auðvitað vill maður helst að það sé núll prósent en það er 

spurning í yfir 500 barna skóla hvort að það sé raunhæft þetta er svona 

spurning sko þú villt ná „excellence“ en það er erfitt að ná „perfection“ það 

snýst eiginlega um það. Þannig að ef að þú ert með 92, 93 eða 94 prósent 

sem allt er í himnalagi hjá þá er vont að vita af þessum 6 prósentum en svo 

er spurning hvernig þú nærð þeim öllum eða hvort en auðvitað á maður að 

stefna að því. 

Viðmælendur sögðu frá því hvernig unnið er úr niðurstöðum skólapúlsins ef upp 

kemur að einelti eigi sér stað innan nemendahópsins. Ingunn talar um þetta í samtalinu 

og segir:  

…við erum með skólapúlsinn, þar eru spurningar sem tengjast einelti. Ef að 

það kemur illa út þá vinnum við úr því. Við sjáum kannski aldrei hvaðan það 

kemur en við þurfum að setja verkefni í gang sem að gerir það að verkum að 

við finnum út úr því hvaðan þessar ábendingar koma. 

Þátttakendur voru sammála um að ekki hafi komið upp mörg eineltismál í skólanum 

en Jóhann segir að þennan vetur hafi komið upp fá eineltismál. Jóhann ræðir þetta og 

segir: 

…í vetur höfum við mest haft 2 eineltismál sem segir til um hversu vel við 

lítum allavegana út fyrir að vera stödd í þessu. 

Steinunn ræðir einnig um tíðni eineltis skólaárið 2015-2016 og segir:  

…Við vorum með tvö mál í haust og er búið að loka þeim báðum með mikilli 

samvinnu við foreldra og hérna það eru bara engin mál núna. Það eru 

samskiptavandamál sem gætu þróast út í meira en eins og staðan er núna 

þá er ég ekki búin að fá neitt eineltismál inn á borðið. Allavegana árið 2015-

2016 annað málið sem var núna var mál sem kom upp síðasta skólaár. 

Þátttakendur eru allir á þeirri skoðun að með eineltisferli eitt og tvö, fyrirbyggjandi 

leiðum og með því að stuðla að góðum skólabrag hafi skólanum tekist að vinna gegn 

einelti með ábyrgum hætti. Þau eru sammála því að ekki sé mikið um einelti í skólanum 

og telja að þau líti ekki undan eineltismálum heldur vinni strax í því að stöðva einelti ef 

það á sér stað.  

5 Umræða 

Í þessum kafla ritgerðarinnar verður rannsóknarspurningu svarað út frá niðurstöðum 

rannsóknarinnar og fræðunum. Rannsóknarspurning er: Hvernig vinnur grunnskóli á 

höfuðborgarsvæðinu gegn einelti?  Að lokum munu koma fram vangaveltur 

rannsakanda um niðurstöðurnar. Niðurstöðurnar gefa af sér þekkingarframlag um 

hvernig og hvort nemendaverndarráð vinnur gegn einelti í grunnskóla á 

höfuðborgarsvæðinu. Hér verður rætt um niðurstöður rannsóknarinnar og verða þær 

tengdar við fræðin. Umræðukaflanum er skipt upp í þau þemu sem komu fram við 

gagnagreiningu rannsóknarinnar. Tvö þemu hafa verið dregin saman í eitt en það er 

eineltisferli eitt og eineltisferli tvö en lesa má umræðu kaflann um þau þemu í kafla 5.1. 

Í kafla 5.2 má sjá þemað fyrirbyggjandi leiðir. Í kafla 5.3 má sjá þemað skólabragur og í 

kafla 5.4 má sjá þemað tíðni eineltis. Að lokum má lesa hugleiðingar rannsakenda en 

þær má sjá í kafla 5.5. 

5.1 Eineltisferli eitt og tvö 

Eins og fram kom í niðurstöðum rannsóknarinnar hefur Hrafnsskóli sett fram 

eineltisferli sem þeir vinna eftir þegar þeim berst eineltistilkynning. Þessar niðurstöður 

eru í samræmi við reglugerð um ábyrgð og skyldur aðila skólasamfélagsins í 

grunnskólum (nr. 7/2011) um að grunnskólum landsins beri skylda til að hafa 

aðgerðaráætlun gegn einelti með virkri viðbragðsáætlun. Í Hrafnsskóla er unnið eftir 

tveimur ferlum þegar upp kemur eineltismál í skólanum. Skólinn er ekki með sérstakt 

starfrækt eineltisteymi í skólanum heldur sér nemendaverndarráð um þau eineltismál 

sem koma upp í skólanum. Samkvæmt reglugerð um sérfræðiþjónustu sveitarfélaga við 

leik- og grunnskóla og nemendaverndarráð í grunnskólum (nr: 584/2010) ber 

skólastjóra skylda til að skipa nemendaverndarráð til eins árs í senn. Þar kemur einnig 

fram að mál sem vísað er til nemendaverndarráðs eru til að mynda þau mál þar sem 

vinna þarf með nemendum sem eiga við félagsleg og tilfinningaleg vandamál að stríða. 

Nemendavernd í Hrafnsskóla fer eftir þessari reglugerð og vinnur markvisst við að koma 

í veg fyrir einelti í skólanum. Eineltisferlin fela í sér ákveðin skref gegn einelti en fyrst er 

unnið eftir eineltisferli eitt og ef ekki tekst að stöðva eineltið eftir það ferli fer 

eineltismálið áfram í eineltisferli tvö. Í Hrafnsskóla hræðist starfsfólk ekki einelti og 

efast ekki um þau mál sem tilkynnt eru, heldur hefst strax vinna eftir eineltisferli eitt 

þegar tilkynning berst.  

Um leið og eineltistilkynning berst nemendaverndarráði í Hrafnsskóla er skoðuð 

upplifun kennara og annars starfsfólks á eineltinu og það fengið til þess að fylgjast með 

í frímínútum, á unglingadeildargangi eða annars staðar á skólalóðinni. Þetta er í 

samræmi við það sem Sharp og Smith (2000) telja mikilvægt en þeir segja að mikilvægt 

sé að starfsfólk skóla sem sér um gæslu í frímínútum fái upplýsingar um hverjir eru 

meintir gerendur eða þolendur í einelti og fylgist vel með með þeim í frímínútum. 

Í eineltisferlunum er unnið með þolendur, gerendur og áhorfendur eineltis. 

Rannsóknir hafa sýnt fram á að einelti hefur gríðarlegar afleiðingar á líf þolenda þess. 

Þolandi eineltis þjáist gjarnan af þunglyndi, kvíða, mætir oft illa í skólann og fær oft á 

tíðum sjálfsmorðshugsanir. Einnig hafa þolendur framið sjálfsmorð vegna vanlíðan af 

völdum eineltisins (Sharp og smith, 2000; Gini og Pozzoli, 2013; Olweus, 1993). Einnig 

geta afleiðingar eineltis birst í líkamlegri heilsu þolanda en hann getur gjarnan fengið 

einkenni höfuðverks, bakverks og svefntruflana auk þess sem hann getur pissað undir á 

nóttunni (Gini og Pozzoli, 2013). Gini og Pozzoli sýndu fram á í rannsókn sem þeir 

framkvæmdu að þolendur eineltis eru að minnsta kosti tvisvar sinnum líklegri til þess að 

þjást af þessum einkennum sem nefnd eru hér að ofan heldur en jafnaldrar (Gini og 

Pozzoli, 2013). Eins og sjá má getur einelti haft mjög alvarlegar afleiðingar í för með sér 

og vinnur Hrafnsskóli markvisst með þolendum eineltis. Unnið er með þolendur eineltis 

bæði í eineltisferli eitt og eineltisferli tvö. Þolendum er boðið að fara á 

sjálfstyrkingarnámskeið sem er gagnleg leið, þar sem rannsóknir hafa sýnt fram á að 

þolendur eineltis hafa oft á tíðum minna sjálfstraust en jafnaldrar þeirra (Sveinn 

Eggertsson og Ása G. Ásgeirsdóttir, 2012). Olweus (2002) brýnir fyrir nauðsyn þess að 

fullorðnir séu vakandi fyrir því að hugsanlega geti verið um einelti að ræða þrátt fyrir að 

þeir einstaklingar sem að því koma segi að einungis grín hafi átt sér stað. Þolandi 

eineltis gæti hafa verið þvingaður af geranda til þess að segja að um grín hafi verið að 

ræða. Í eineltisferli eitt í Hrafnsskóla er haldin atviksskrá en þá lætur þolandi 

námsráðgjafa vita ef eineltið heldur áfram og á hann að leita til námsráðgjafa einnig ef 

hann verður fyrir kúgun af höndum geranda. Þegar þolandi lætur námsrágjafa vita er 

strax tekið á hegðun geranda. Í eineltisferlunum er unnið í samstarfi við foreldra 

þolenda eineltisins en Sharp og Smith (2000) telja að það sé mjög mikilvægt að 

samvinna sé á milli heimilis og skóla til þess að uppræta eineltið.  

Í eineltisferlunum er einnig unnið með gerendur eineltis sem er mjög mikilvægt þar 

sem rannsóknir hafa meðal annars sýnt fram á að gerendur eineltis eru líklegri til þess 

að þróa með sér andfélagsleg vandamál síðar á lífsleiðinni (Olweus, 2011). Einnig hafa 

rannsóknir sýnt fram á að gerendur eineltis eru um fimm sinnum líklegri til þess að 

neyta áfengis fyrir lögskyldan aldur og um sjö sinnum líklegri til þess að neyta eiturlyfja 

en jafnaldrar þeirra sem ekki eru gerendur (Pepler, Craig, Connolly og Hendersson, 

2001). Rannsóknir hafa einnig sýnt fram á að gerendur eineltis eiga oft erfitt með að 

einbeita sér í skólanum og sýna einkenni þunglyndis, mótþróa, árásargirni og hvatvísi 

(Sveinn Eggertsson og Ása G. Ásgeirsdóttir, 2012). Í Hrafnsskóla er unnið mikið með 

gerendur í eineltisferlunum en þá er reynt að stöðva hegðun þeirra. Haldnir eru fundir 

með foreldrum eða öðrum forráðamönnum geranda auk þess sem gerandinn situr 

vikulega fundi með námsráðgjafa. Sharp og Smith (2000) segja að nemandi sem ítrekað 

leggur annan aðila í einelti þarf markvissa leiðsögn og aðstoð frá fagaðilum sem eigi að 

felast í samvinnu við foreldra eða aðra forráðamenn nemandans. Stoppmiðar geranda 

eru einnig skoðaðir en með þeim hætti er athugað hvort gerandinn sýni aðra neikvæða 

hegðun í skólanum. 

Í rannsókn Hawkins, Pepler og Craig (2001) kom í ljós að áhorfendur eru á staðnum í 

88% tilfella þegar einelti á sér stað. Rannsókn sem var framkvæmd í Ástralíu af Rigby 

leiddi í ljós að áhorfendur eineltis tilkynna sjaldan um einelti þegar þeir verða vitni af 

því (Rigby, 2005). Eineltið hefur slæm áhrif á áhorfendur þess og hafa rannsóknir sýnt 

fram á að mikil orka fer í það hjá áhorfendum að forðast það að lenda í klóm gerandans. 

Námsárangur þeirra getur einnig versnað þar sem þeir eru stöðugt á varðbergi (Dupper, 

2003). Því er gríðarlega mikilvægt að virkja áhorfendahópinn til þess að grípa inn í þegar 

einelti á sér stað og er það gert bæði með forvörnum og fræðslu í Hrafnsskóla auk þess 

sem unnið er með áhorfendur í eineltisferli tvö. En þá er til að mynda farið inn í bekki 

þar sem einelti hefur átt sér stað með forvarnir, fræðslu og klípusögur. Salmivalli sagði 

bekkjarfundi vera góðan vettvang til þess að ræða við áhorfendur um hlutverk þeirra í 

eineltinu og góð leið til þess að fá nemendur til þess að standa með þolanda væri að 

setja það sem skyldu í bekkjareglur (Salmivalli, 2010). 

Niðurstöður leiddu í ljós að í eineltisferli tvö er unnið dýpra með vandann en þá eru 

til að mynda haldnir bekkjarfundir hjá bekknum þar sem eineltið átti sér stað. Dan 

Olweus telur að með bekkjarfundum geti kennarinn metið félagsleg tengsl nemenda 

reglulega og þannig orðið betur var við einelti þegar það á sér stað (Olweus, 2002). 

Bekkjarfundir eru einnig haldnir reglulega yfir skólaárið í Hrafnsskóla. 

5.2 Fyrirbyggjandi leiðir 

Niðurstöður rannsóknarinnar leiddu í ljós að mikilvægt er að vinna með fyrirbyggjandi 

þætti til þess að vinna gegn einelti í skólum. Þátttakendur ræddu um mikilvægi þess að 

vinna með forvarnir og fræðslu strax frá byrjun skólagöngu þar sem rannsóknir hafa 

sýnt fram á að nemendur sem lenda í einelti eiga í meiri hættu á geðrænum 

vandamálum síðar á ævinni (Kumpulainen and Rasanen, 2000). Pepler (2006) telur að 

mikilvægt sé að hefja forvarnarstarf og íhlutun gegn einelti snemma hjá einstaklingi til 

þess að hindra það að börn þrói með sér geðræn vandamál. Rannsóknir hafa einnig sýnt 

fram á það að með því að hefja forvarnarstarf snemma og með fyrirbyggjandi 

aðgerðum gegn því er hægt að lækka tíðni ofbeldis meðal unglinga á götum borgarinnar 

(Andershed, Kerr, Stattin, 2001).  

Sharp og Smith (2000) telja að mikilvægt sé að efla samvinnu og umburðarlyndi 

meðal nemenda en með því er hægt að draga úr tíðni eineltis í skólum. Í Hrafnsskóla er 

unnið með þætti eins og virðingu, samvinnu, tillitssemi og traust strax frá byrjun 

skólagöngu barna en þetta eru gríðarlega mikilvægir þættir þegar kemur að því að fá 

börnin til þess að koma vel fram við hvort annað og stuðla þar af leiðandi að minna 

einelti. Einnig er unnið mikið með fleiri dyggðir í skólanum yfir námstíma barnanna. Í 

hverri viku í Hrafnsskóla er lögð áhersla á dyggð mánaðarins og á morgunstundum 

skólans sýna nemendur atriði þar sem dyggð mánaðarins er tekin fyrir en með þeim 

hætti læra bæði þeir nemendur sem sýna atriðið og þeir sem horfa á það mikilvæga 

þætti dyggðanna. Með þessum hætti er alltaf verið að sýna nemendum jákvæðar 

dyggðir og þar með læra þau að tileinka sér jákvæða hegðun.  

Haldið er upp á dag eineltis í Hrafnsskóla en á þeim degi vinna nemendur verkefni 

sem snýr að einelti. Nemendur hafa til að mynda gert verkefni þar sem þeir kveiktu á 

kerti og settu síðan bolla yfir eldinn en við það kæfðist eldurinn en með þeim hætti var 

nemendum sýnt hvernig einelti virkar þar sem einelti á sér stað í umhverfinu ef 

nemendur leyfa því að lýsa áfram en með því að stíga upp fyrir þolanda þá kæfist 

eldurinn. Með verkefnum af þessum tagi er hægt að fræða áhorfendur um það hlutverk 

sem þeir spila í eineltinu. Salmivalli fjallar um í grein sinni að það sé mjög mikilvægt að 

fá áhorfendur til þess að grípa inn í eineltið þegar það á sér stað þar sem þeim langar að 

hjálpa þolanda, finna gjarnan til með honum og þykir eineltið vera rangt. Hún segir að 

gagnlegasta leiðin til þess að stöðva einelti sé að virkja áhorfenda hópinn (Salmivalli, 

2010).  

Þátttakendur voru á þeirri skoðun að SMT skólafærni stuðli að betri samskiptum 

innan nemendahópsins og þar með lægri tíðni eineltis. SMT skólafærni á rætur að rekja 

til PMTO en rannsóknir hafa sýnt fram á að PMTO getur dregið úr hegðunarerfiðleikum 

barna og aukið jákvæð áhrif innan fjölskyldunnar (Barnaverndarstofa, e.d.-a). 

 Niðurstöður rannsóknarinnar leiddu í ljós að ásamt eineltisferlunum vinnur 

Hrafnsskóli eftir eineltisstefnunni Stöndum saman. Sú stefna byggist á þriggja þrepa 

viðbragði við óæskilegri hegðun. Þátttakendur töldu að stefnan Stöndum saman væri 

fyrirbyggjandi leið gegn einelti. Stefnan byggist á því að nemendur veiti ekki óæskilegri 

hegðun athygli og lögð er áhersla á þolendur og áhorfendur eineltisins. Í Hrafnsskóla er 

minnt á kerfið á hverju ári og eru bæði nemendur, skólaliðar og stuðningsfulltrúar, sem 

sinna t.d. í gæslu í frímínútum, fullfær um að nýta sér kerfið. Sharp og Smith (2000) 

segja að það sé mjög mikilvægt að gæta samræmis á milli starfsfólks þegar brugðist er 

við óæskilegri hegðun á skólalóðinni. Eins og fram kemur hér að ofan er unnið eftir SMT 

skólafærni og er eineltisstefnan stöndum saman notuð í Hrafnsskóla og er lögð áhersla 

á að allir vinni markvisst eftir sama kerfinu. Þar af leiðandi er samræmi milli starfsfólks 

skólans á því hvernig brugðist er við óæskilegri hegðun.  

Niðurstöður leiddu í ljós að gefnir eru stopp miðar ef nemandi sýnir óæskilega 

hegðun og er jákvæðri hegðun umbunað með hrósmiðum. Sharp og Smith (2000) segja 

að mikilvægt sé að umbuna jákvæða hegðun til þess að stuðla að lægri tíðni eineltis. 

Niðurstöður leiddu í ljós að hrósmiðunum safnar bekkurinn saman og þegar tilteknum 

fjölda er náð er haldin hrósmiða veisla. Hún getur til að mynda verið að tvöfaldur 

stærðfræðitími breytist í náttfatateiti. Stoppmiðar eru gefnir til þess að halda utan um 

neikvæða hegðun hjá nemendum. Þegar nemandi hefur fengið fimm stopp miða þarf 

hann að gera uppbótarverkefni en þegar hann hefur fengið 10 stopp miða er haldinn 

fundur með nemandanum ásamt foreldrum hans eða öðrum forráðamönnum auk 

umsjónarkennara og deildarstjóra. Einnig getur nemandi fengið þriðja stigs stopp miða 

ef um alvarlega neikvæða hegðun er að ræða en þá fer hann strax til skólastjóra sem 

ræðir við hann um mögulegar lausnir á málinu. Fram kom í niðurstöðum að mikilvægt 

sé að gefa nemandanum fljótlega umbunarmiða eftir að hann hefur fengið stoppmiða 

en það er gert til þess að að nemandinn tileinki sér jákvæða hegðun.  

Niðurstöður leiddu í ljós að í Hrafnsskóla halda kennarar reglulega bekkjarfundi með 

nemendum sínum og telja það mikilvæga leið til þess að að stuðla að góðum 

bekkjaranda. Vaughn, Bos og Schumm eru sammála því og telja að með því að stuðla að 

góðum bekkjaranda sé hægt að draga úr líkum á því að einelti eigi sér stað. Dan Olweus 

talar um það hversu árangursríkt það getur verið að halda bekkjarfundi vikulega til þess 

að koma í veg fyrir að einelti eigi sér stað innan bekkjarins (Olweus, 2002; Vaughn, Bos 

og Schumm, 2014). 

5.3 Skólabragur 

Niðurstöður rannsóknarinnar leiddu í ljós að í Hrafnsskóla ríkir góður skólabragur. Í 

Aðalnámskrá grunnskóla (2011) kemur fram að allir sem starfa innan grunnskóla beri 

skylda til að stuðla að jákvæðum skólabrag. Þátttakendur töldu að starfsfólk skólans 

ynni að því að skapa góðan skólabrag í skólanum. Einnig töldu þeir að SMT skólafærni 

hefði áhrif á það hversu góður skólabragur væri í skólanum. SMT skólafærni felur í sér 

að starfsfólk skóla mætir nemendum með samræmdum viðbrögðum og lögð er áhersla 

á að veita jákvæðri hegðun athygli (Barnaverndarstofa, e.d.-b). Í niðurstöðum kom fram 

að með því að hrósa nemendum fyrir góða hegðun eru þeir hvattir til þess að nota 

jákvæð samskipti sín á milli en það er gríðarlega mikilvægt í baráttunni gegn einelti. 

Sharp og Smith (2000) segja að í bekkjum sem einkennast af jákvæðu umhverfi er 

líklegra að þolandi eineltis leiti sér aðstoðar og gerandi leggi síðar í einelti þar sem hann 

finni fyrir óþægindum við að brjóta upp viðurkennt hegðunarmynstur innan hópsins. 

Einnig eru áhorfendur líklegri til þess að taka afstöðu gegn einelti í bekkjum þar sem 

ríkir jákvætt umhverfi (Sharp og Smith, 2000).  

Allir þátttakendur voru sammála því að í skólanum ríkti góður skólabragur og í 

flestum bekkjum ríkti jákvæður bekkjarbragur. Sharp og Smith (2000) segja að í 

bekkjum þar sem ríkir jákvæður bekkjarbragur eru nemendur meðvitaðri um 

birtingarmyndir eineltis og eru líklegri til þess að taka eftir minniháttar áreiti. Það er 

vegna þess að þegar nemandi sýnir óæskilega hegðun brýtur hann gegn viðurkenndri 

hegðun í bekknum og því er ólíklegra að vítahringur eineltis myndist. Einnig er líklegra í 

bekkjum þar sem er ríkir jákvæður bekkjarbragur að það sé gripið fljótt inn í eineltið ef 

það á sér stað (Sharp og Smith, 2000). 

Rannsóknir hafa sýnt fram á að fjórðungur nemenda sem hafa orðið fyrir einelti 

verða fyrir því af höndum samnemenda. Því skiptir miklu máli í baráttunni gegn einelti 

að góð bekkjarstjórnun eigi sér stað (Olweus, 2002). Niðurstöður rannsóknarinnar 

leiddu í ljós að í Hrafnsskóla starfar jákvætt starfsfólk sem er lykilinn af því hversu góður 

skólabragur er í skólanum. Í Aðalnámskrá grunnskóla (2011) kemur fram að þegar 

kennari sýnir nemendum hjálpsemi og umhyggju og hefur jákvæðar væntingar til 

nemenda og bekkjarins í heild myndar hann gjarnan góðan bekkjaranda. Einnig er 

mikilvægt að kennari móti jákvæða samkennd og hópkennd innan bekkjarins.  

Niðurstöður rannsóknarinnar leiddu í ljós að nemendur skólans eru flestir mjög 

jákvæðir og koma vel fram við hvorn annan. Sharp og Smith (2000) segja að með því að 

sýna jákvæða hegðun megi draga töluvert úr tíðni eineltis. Þátttakendur telja að jákvæð 

samskipti nemenda megi rekja til þess að þeim eru kennd jákvæð samskipti í gegnum 

SMT skólafærni frá upphafi skólagöngu þeirra auk þess sem þeir telja dyggðirnar spila 

mikilvægan þátt í því hversu góður skólabragur er í skólanum en vinnan með dyggðirnar 

á sér einnig stað frá upphafi skólagöngu barnanna. Í Aðalnámskrá grunnskóla (2011) er 

tekið fram að til þess að stuðla að jákvæðum skólabrag er mikilvægt að vinna með þætti 

eins og virðingu, traust, tillitssemi og samábyrgð. Þátttakendur telja þetta einnig vera 

góða leið til þess að stuðla að jákvæðum skólabrag og má sjá að þeir fylgja stefnu 

Aðalnámskrá grunnskóla (2011) um mikilvægi þess.  

5.4 Tíðni eineltis 

Rannsóknir hafa verið gerðar á tíðni eineltis hér á landi og hafa þær leitt í ljós að einelti 

mælist minna hér en í öðrum löndum. Þrátt fyrir þessar niðurstöður hafa rannsóknir 

leitt í ljós að að einn af hverjum tuttugu nemendum í 6. bekk verða fyrir einelti sem 

telst alvarlegt (Sveinn Eggertsson og Ása G. Ásgeirsdóttir, 2012). Í niðurstöðum 

rannsóknarinnar kom í ljós að í Hrafnsskóla mældist einelti langt undir landsmeðaltali. 

Þrátt fyrir það koma alltaf einhver tilvik um einelti upp og telja þátttakendur erfitt að 

koma algjörlega í veg fyrir einelti þó stefnt sé að því. Til þess að mæla tíðni eineltis í 

skólanum eru lagðar fyrir kannanir um líðan nemenda. Yngri nemendur skólans svara 

könnun um líðan á blaði þar sem þeir merkja við viðeigandi broskarl eftir því hvernig 

þeim líður og eru nokkrar spurningar sem snúa að einelti. Eldri nemendur skólans svara 

könnun um líðan rafrænt en þar er einnig spurt um einelti. Þátttakendur telja að þeir 

vinni markvisst gegn einelti í skólanum og ljúki öllum eineltismálum innan skólaárs.  

Sharp og Smith (2000) segja að mikilvægt sé að heildstæð stefna grunnskóla feli í sér 

forvarnir og viðurlög gegn einelti. Einnig segja þeir að grunnskólar þurfi að búa yfir 

aðgerðum gegn einelti sem hægt sé að grípa til þegar upp komi eineltismál í skólanum. 

Niðurstöður leiddu því í ljós að með eineltisferlunum er brugðist við eineltismálum sem 

koma upp í skólanum með ábyrgum hætti og ákveðið ferli sett af stað um leið og 

tilkynning um einelti berst. Þátttakendur telja að með þessum hætti sé hægt að 

uppræta þau eineltismál sem upp koma.  

Niðurstöður rannsóknarinnar leiddu í ljós að þátttakendur voru allir á þeirri skoðun 

að SMT skólafærni og eineltisstefnan Stöndum saman hafi jákvæð áhrif á lága tíðni 

eineltis í skólanum. Það er í samræmi við sýn annarra rannsakenda en þeir segja að 

þegar stuðlað er að jákvæðum samskiptum á milli nemenda er minna um einelti meðal 

nemendahópsins ( Sharp og Smith, 2000; Olweus 2002). Einnig er mikilvægt að 

starfsfólk skóla fylgi sömu stefnunni og sýni samskonar viðbrögð við óæskilegri hegðun 

en með því er hægt að draga úr tíðni eineltis ( Sharp og Smith, 2000). Þess má því geta 

samkvæmt niðurstöðum rannsóknarinnar að SMT skólafærni hefur einnig dregið úr 

hegðunarerfiðleikum barna í Hrafnsskóla sem þar með stuðlar að jákvæðari 

samskiptum og lægri tíðni eineltis.  

 Í Aðalnámskrá grunnskóla (2011) kemur fram að í baráttunni gegn einelti er 

mikilvægt að stuðla að jákvæðum skólabrag. Kennurum ber skylda til í starfi sínu að 

stuðla að jákvæðum skólabrag en með því er hægt að koma í veg fyrir neikvæð 

samskipti meðal nemenda og draga úr tíðni eineltis. Niðurstöður leiddu í ljós að 

þátttakendur töldu að í Hrafnsskóla ríkti jákvæður skólabragur og telja það vera 

mikilvægur hluti þess hvers vegna þeir mælast undir landsmeðaltali í eineltismálum. 

Einnig telja þátttakendur að starfsfólk skóla spili stóran þátt í því hversu jákvæður 

skólabragur ríki í skólanum. Starfsfólk Hrafnsskóla er jákvætt og metnaðarfullt en 

rannsóknir hafa meðal annars sýnt fram á að þegar kennarar eru með jákvæðar 

væntingar til nemenda og eru umhyggjusamir er hægt að koma í veg fyrir að einelti eigi 

sér stað innan nemendahópsins (Olweus, 2002).  

5.5 Hugleiðingar rannsakanda 

Höfundi þykir niðurstöður rannsóknarinnar vera mjög áhugaverðar. Frábært er að 

skólinn sé tilbúinn að vinna gegn einelti með ábyrgum hætti og líti ekki til hliðar þegar 

eineltismál koma upp. Eineltisferlin sem skólinn setur upp eru mikilvæg en með því að 

vinna eftir ákveðnu ferli er tekið á vandamálinu og unnið með það markvisst eftir 

ákveðnum skrefum og leiðum sem rannsóknir hafa sýnt fram á að virka. 

Nemendaverndarráð er sett saman af ábyrgum einstaklingum innan skólastarfsins sem 

allir eru á þeirri skoðun að einelti eigi ekki að líðast í skólanum og þau hræðist ekki þau 

mál sem koma upp heldur vinni að því að stöðva eineltið. Þetta þykir höfundi vera mjög 

mikilvægt eða að þeir einstaklingar sem vinni gegn einelti innan skólans hafi jákvætt 

hugarfar þegar þeir vinna gegn einelti, að þeir líði ekki einelti og vilji stöðva það. 

Í íslensku samfélagi heyrast oft neikvæðar raddir um það hvernig grunnskólar taka á 

einelti. Í forrannsókn fyrir þessa meistaraprófsritgerð tók höfundur viðtal við þolendur 

eineltis og leiddu niðurstöður í ljós að upplifun þolenda var sú að skólarnir hafi ekki gert 

neitt til þess að stöðva eineltið þegar það átti sér stað. Því þykir höfundi eftirtektarvert 

að starfsfólk Hrafnsskóla loki ekki augunum gagnvart vandamálinu heldur vinni markvíst 

að því að stöðva það. Skólinn vinnur með fyrirbyggjandi þætti til þess að stöðva eineltið 

og telur höfundur það vera mjög mikilvægt. Forvarnir og fræðsla eru leiðandi þættir í 

baráttunni gegn einelti. Höfundur telur einnig gott að Hrafnsskóli vinni með dyggðir í 

skólanum. Dyggðir eru mikilvægar og má þá nefna dyggðir eins og metnað, ábyrgð, 

heiðarleika og sjálfsaga. Gagnlegt er að nemendur skólans kynnist dyggðunum í 

gegnum skólagöngu sína en með þeim hætti er hægt að efla umburðarlyndi og fleiri 

mikilvæga þætti hjá þeim. 

Hvergi er betra að vera en í umhverfi sem einkennist af hlýjum og jákvæðum 

samskiptum og því er jákvætt að í Hrafnsskóla sé góður skólabragur. Starfsandinn þar er 

greinilega góður og skólastjórnandi hefur jákvæða reynslu af þeim kennurum sem vinna 

innan skólans. Höfundur telur að ef skólastjórnandi hefur jákvæðar væntingar til 

starfsfólks skólans verði starfsandinn mun jákvæðari og stuðlar því að jákvæðum 

skólabrag. Jákvæð samskipti hafa góð áhrif á einstaklinga og því er mikilvægt að 

starfsfólki skóla líði vel í vinnunni sinni svo að nemendur finni fyrir jákvæðu viðmóti.  

Höfundur telur stefnuna SMT skólafærni stuðla að betri samskiptum innan skólans 

en með því að umbuna jákvæða hegðun tileinka nemendur sér hana. Þessir þættir sem 

hafa verið nefndir hér að ofan eru gríðarlega mikilvægir í baráttunni við einelti og telur 

höfundur Hrafnsskóla hafa tekist vel að vinna gegn því. Þar sem tíðni eineltis í skólanum 

er langt undir landsmeðaltal má halda því fram að þessir þættir sem nefndir eru hér að 

ofan virki til þess að koma í veg fyrir einelti.  

6 Lokaorð 

Meginviðfangsefni þessarar meistaraprófsritgerðar var að athuga hvort grunnskóli á 

höfuðborgarsvæðinu vinni gegn einelti með ábyrgum hætti. Markmiðið með 

rannsókninni var að athuga hvernig unnið væri gegn einelti í grunnskóla á 

höfuðborgarsvæðinu, hvernig grunnskólinn stuðlaði að góðum skólabrag og hvernig 

vinnuferli nemendaverndarráðs færi fram þegar upp kæmu eineltismál í skólanum. 

Tilgangur rannsóknarinnar var að dýpka þekkingu höfundar á einelti og hvernig unnið er 

að því að stuðla að góðum skólabrag í grunnskóla.  

Framkvæmd var eigindleg rannsókn og var rannsóknarsniðið fyrirbærafræði. Fimm 

einstaklingar sem starfa innan nemendaverndarráðs í ákveðnum grunnskóla á 

höfuðborgarsvæðinu tóku þátt í rannsókninni. Teknar voru hálfopnar samræður við 

þátttakendur og að þeim loknum voru þær afritaðar og síðan þemagreindar. 

Niðurstöður rannsóknarinnar leiddu í ljós að skólinn vinnur gegn einelti með ábyrgum 

hætti. Þegar eineltismál koma upp í skólanum vinnur nemendaverndarráð strax í 

málinu en þau byrja á því að skoða hvers eðlis málið er og fá aðra kennara og starfsfólk 

skóla til þess að fylgjast með bæði í frímínútum og inni í skólanum. Því næst er unnið 

eftir ákveðnum ferlum sem kallast eineltisferli eitt og eineltisferli tvö. Fyrst er reynt að 

stöðva eineltið með eineltisferli eitt en það ferli felur í sér aðgerðir gegn einelti eins og 

fund með gerendum og þolendum eineltis ásamt foreldrum eða öðrum 

forráðamönnum þeirra, atviksskrá og fleira. Ef ekki tekst að uppræta eineltið eftir 

eineltisferli eitt fer það áfram í ferli tvö. Í ferli tvö er farið dýpra í vandann en þá er til að 

mynda farið inn í bekki þar sem einelti hefur átt sér stað með klípusögur og forvarnir.  

Niðurstöður rannsóknarinnar leiddu einnig í ljós að Hrafnsskóli vinnur gegn einelti 

með fyrirbyggjandi leiðum. Forvarnir og fræðsla er einn af þeim þáttum sem unnið er 

með í Hrafnsskóla sem fyrirbyggjandi leið til þess að koma í veg fyrir einelti. Einnig er 

unnið eftir agakerfinu SMT skólafærni og nýtt er eineltisstefnan Stöndum saman sem er 

verkfæri innan SMT skólafærni. Nemendum er umbunað fyrir jákvæða hegðun og eru 

ákveðin viðurlög við neikvæðri hegðun en með þeim hætti hvetur skólinn nemendur til  

jákvæðra samskipta sín á milli. Skólabragurinn í Hrafnsskóla er mjög góður að mati 

þátttakenda og einkennist hann af jákvæðu starfsfólki og nemendum. Tíðni eineltis 

mælist undir landsmeðaltali í Hrafnsskóla og því má segja að þessir þættir sem nefndir 

eru hér að ofan stuðli að lægri tíðni eineltis í skólanum.  

Að mati höfundar er þörf fyrir rannsóknir tengdar einelti þar sem það á sér stað í 

öllum samfélögum. Rannsaka þarf hvernig skólar koma í veg fyrir einelti í grunnskólum 

og nýta þær leiðir sem virka. Með rannsóknum af þessu tagi er hægt að skoða hvaða 

aðferðir skólar nota til þess að koma í veg fyrir einelti í skólum. Nytsamleg viðbót við 

þessa rannsókn væri að taka samtöl við fleiri einstaklinga sem starfa innan 

eineltisteymis í nokkrum grunnskólum, skoða tíðni eineltis í skólunum og bera síðan 

aðferðirnar saman. Þar sem þátttakendur eru fáir í þessari rannsókn er ekki hægt að 

alhæfa niðurstöður yfir á þýðið. Niðurstöður eru fremur þekkingarframlag og hægt er 

að sjá aðferðir sem nýtast vel í baráttunni við einelti. Einnig mun höfundur nýta sér þá 

þekkingu sem hann fékk við skrif á þessari meistaraprófsritgerð til forvarnar og fræðslu 

í starfi sínu sem kennari í náinni framtíð.  

Hrafnsskóli vinnur gegn einelti með ábyrgum hætti og mun þessum lokaorðum ljúka 

með orðum eins þátttakenda sem lýsir vel sýn skólans á einelti. 

„Við bíðum ekki bara og hugsum að það gæti mögulega verið um einelti að 

ræða heldur biðjum við viðkomandi að tilkynna það og skoðum þá hvers 

eðlis þetta er. Stundum er þetta samskiptavandi og stundum er þetta 

einelti. Við líðum ekki einelti, við tökum á því og við hræðumst það ekki.“ 

Viðauki A Samþykki persónuverndar 

Viðauki B Viðtalsrammi 

 

 Hvernig vinnur skólinn gegn einelti? 

 Hverja telur þú vera sérstöðu skólans gegn einelti? 

 Hvernig er eineltisstefna skólans? 

 Hefur komið upp einelti í skólanum?  

 Ef svo er hver voru viðbrögð nemendaverndarráðs? 

 Hvernig myndir þú lýsa andanum innan veggja skólans? 

 Hvernig hegðunarkerfi er notað í skólanum?  

 Hefur það kerfi sýnt framfarir í eineltismálum? 

 Aðrir þættir sem þú villt koma á framfarir? 

 

 

 


